
Hairuhusiwi kuiga au kunakili kwa namna yoyote sehemu yoyote ile ya tasinifu hii kwa njia yoyote kama vile, kielektroniki, kurudufu nakala, kurekodi au njia yoyote nyingine bila ya idhini ya mwandishi au Chuo Kikuu Huria cha Tanzania kwa niaba.

Mimi, Lucy Gabriel, nathibitisha kuwa tasinifu hii ni kazi yangu halisi na haijawahi kuwasilishwa katika Chuo Kikuu kingine chochote kwa ajili ya kutunukiwa shahada kama hii au nyingine yoyote.

Ninapenda Kuitabaruku kazi hii kwa Wazazi wangu Marehemu mzee Gabriel Zakarias Ndauka na Mama yangu Mwl Thekla Basiliusi Mwitumba kwa malezi na miongozo katika maisha yangu yote, Mwenyezi Mungu ailaze mahala pema peponi roho ya Baba yangu na amjalie maisha marefu Mama yangu. Pia naitabaruku kazi hii kwa mume wangu mpendwa Mwl Vicent B Kayombo na watoto wangu Orester,Leah,Henry na Jerryn  kwa kunisaidia ,kuniombea na kunivumilia katika kipindi chote cha masomo yangu.    

Kazi hii ya utafiti ni matokeo ya mchango na ushirikiano mkubwa baina yangu na watu wengine, wakiwemo walimu wangu. Kwa kuwa sio rahisi kuandika kwa kina mchango wa kila aliyenisaidia kuikamilisha kazi hii, wafuatao wanastahiki shukrani za kipekee. Kwanza napenda kumshukuru Mwenyezi Mungu kwa kunijalia uhai, uzima, nguvu na fahamu katika kipindi chote cha masomo yangu. Pili, napenda kutoa shukurani zangu za dhati kwa wasimamizi wangu wa tasinifu hii, Prof. Tigiti Shaaban Sengo na Dkt. Mohamed Omary Maguo, kwa kuniongoza vyema katika kila hatua ya utafiti huu. Hawakusita wala kuchoka kunishauri na kuirekebisha kazi hii katika hatua zote mpaka ilipokamilika. Msaada wao hauwezi kukisiwa wala kulipwa. Ninachoweza kusema ni kutoa asante sana kwa wasimamizi wangu na namuomba Mwenyezi Mungu Awabariki na Awajalie afya njema na maisha marefu.
Tatu, Napenda kutoa shukrani zangu za dhati kwa mwajiri wangu Mkurugenzi wa Halmashauri ya Manispaa ya Lindi ndg Juma Mnwele kwa kunipa ruhusa ya kufanya kozi hii. Aidha nina mshukuru, Mkuu wa idara ya Elimu divisheni ya Awali na Msingi ndg Saidi Farahani kwa kunipa ushirikiano na ushauri wakati wote wa masomo yangu. 
Nne, Natoa shukrani za pekee kwa Mama yangu mzazi Mwl. Thekla Basilius Mwitumba kwa malezi na makuzi bora aliyonipa na kunishauri vyema katika safari yangu ya masomo.
 Tano,Ninamshukuru sana mume wangu mpendwa Mwalimu Vicent Boniface Kayombo kwa kunijali, kuniongoza ,kunigharamia  na kunishauri katika kipindi chote cha masomo yangu.Shukrani hizi haziwezi kukamilika ikiwa nitawasahau Watoto wetu wapendwa Oresta,Leah,Henry na Jerryn kwa kunivumilia kwa kukosa malezi yangu katika kipindi chote cha masomo, uvumilivu wao ulinipa utulivu wa akili ulioniwezesha  kumudu vyema masomo yangu.
 Mwisho lakini sio kwa umuhimu, ninawashukuru dadangu Magret Ndauka, Felista Pamoja na mume wake, kaka zangu Deograsias ndauka na Mke wake, Gabriel Gabriel Nauka na mke wake, Agusta Ndauka na Faraja Ndauka kwa kunipa hamasa katika kufanya masomo yangu. 

[bookmark: _Toc213745624]IKISIRI
Mada ya tasinifu hii ni kuchunguza migogoro katika riwaya ya Kiswahili kwa kurejelea riwaya ya Vuta N’kuvute ya mtunzi Shafi Adam Shafi. Malengo mahususi yalikuwa matatu ambayo ni kubainisha migogoro inayojitokeza katika riwaya teule, kufafanua vichocheo vya migogoro hiyo na kuelezea uhalisia wa migogoro hiyo kwa jamii ya leo. Data za utafiti zimekusanywa kwa kutumia mbinu za usomaji makini na upitiaji wa nyaraka na kuchambuliwa kwa kutumia mkabala wa kimaelezo na nadharia ya Saikolojia Changanuzi. Matokeo ya utafiti yanabainisha kuwa katika riwaya teule ya Vuta N’kuvute kunajitokeza migogoro nafsia, mtu na mtu, kifamilia na wakoloni na wananchi. Migogoro hii inaonekana kuwa na uhalisia hata katika maisha ya leo ya jamii ambapo wanajamii wanakumbana nayo kila uchao. Sasa hakuna wakoloni lakini wapo wanyonyaji ambao ni wawekezaji wenye sifa sawasawa na wakaloni na wanawanyonya sana wananchi. Kwa upande wa vichocheo vya migogoro katika riwaya teule, matokeo ya utafiti yamebainisha vichocheo hivyo kuwa ni mapenzi, ubaguzi, ukandamizaji, utamaduni na pombe. Vichocheo hivi ni halisia hata katika maisha ya leo ya jamii kwani migogoro mingi ambayo inatokea katika jamii huchochewa na kimoja kati ya vichocheo hivi. Mwishoni mwa tasinifu hii tumetoa hitimisho, muhtasari na mapendekezo kwa ajili ya utafiti wa baadae. Mapendekezo yaliyotolewa katika utafiti huu ni kwamba, utafiti kama huu ufanywe katika riwaya nyingine za Shafi Adam Shafi ili kuona namna migogoro inavyojengwa ndani ya riwaya zake. Sambamba na hilo, unaweza kufanywa utafiti ambao utaangalia athari za migogoro hiyo kwa jamii kama inavyowasilishwa katika riwaya husika.
Pia, utafiti kama huu unaweza kufanywa katika riwaya za watunzi wengine wa riwaya za kisasa na kimapokeo kwa lengo la kulinganisha na kulinganua. Hii itatusaidia kuona ufanano na utofautiano wa ujengaji wa migogoro katika riwaya za kisasa na kimapokeo.

[bookmark: _Toc15134894][bookmark: _Toc19177666][bookmark: _Toc213745627]UTANGULIZI
[bookmark: _Toc15134895][bookmark: _Toc19177667][bookmark: _Toc213745628]1.0 	Utangulizi
[bookmark: _GoBack]Katika riwaya ya Kiswahili utafiti mwingi umefanywa na wataalamu mbalimbali wa fasihi lakini bado haujafanywa kwa kiwango cha kuridhisha (Mlacha na Madumulla, 1991). Utafiti huu umefanywa kama sehemu mojawapo ya kuchangia mjazo au kujaza pengo lililotajwa na watafiti wengine, kukuza na kuimarisha utafiti katika riwaya ya Kiswahili kwa nia ya kuongeza machapisho na marejeleo katika fasihi ya Kiswahili. Ili kutimiza azma hii, katika sura hii ya kwanza nimewasilisha vipengele vya kiutangulizi ambavyo vinahusu usuli wa tatizo la utafiti, tatizo la utafiti, lengo kuu na madhumuni mahsusi ya utafiti. Pia, maswali ya utafiti, umuhimu wa utafiti, mipaka ya utafiti, vikwazo vya utafiti, utatuzi wa vikwazo vya utafiti na mpangilio wa tasinifu. Vipengele vyote hivi ndivyo vinavyokamilisha utangulizi wa utafiti mzima.
[bookmark: _Toc15134896][bookmark: _Toc213745629][bookmark: _Toc19177668]1.1 	Usuli wa Tatizo la Utafiti
Kwa mujibu wa Mlacha (1987) migogoro ni mivutano na misuguano mbali mbali ambayo huibuliwa na mwandishi katika kazi ya fasihi. Mgogoro kati ya wahusika ama vikundi vya wahusika, familia zao matabaka yao nakadhalika. Migogoro hii mara nyingi hujikita katika mahusiano ya kijamii na ndipo tunapata migogoro ya kisiasa, kiuchumi, kiutamaduni, kinafsia na kifikra. Khatib (1983) amezungumzia kuwa migogoro ndani ya jamii ni hali ya watu kutoelewana ambayo huweza kusababisha ugomvi na kutokuelewana baina ya mhusika na mhusika mwingine katika kazi za fasihi au vikundi mbalimbali katika jamii vinavyotofautiana kifikra na kimtazamo. Mwandishi amezungumzia aina mbalimbali za migogoro kama vile migogoro ya kisiasa, kiuchumi, kijamii, kibinafsi, kijinsia na kidini. Katika kipengele hiki nimeshughulikia migogoro ya kisiasa, kiuchumi, kiitikadi, kisaikolojia na migogoro ya ardhi.  
Kamau (2016) ameeleza katika utafiti wake alioufanya kuhusu vichocheo vya migogoro ya kindoa ambao ni migogoro binafsi ambayo hujikita katika mahusiano ya ndoa zao na kuziharibu. Katika riwaya ya Kidagaa Kimemwozea, Mtemi Nasaba Bora na Mwalimu Majisifu wana mgogoro wa kinafsia ambao unahamishwa kwa familia na kusababisha kutoelewana. Mtemi Nasaba Bora anaongea na mkewe kwa kelele na kutomruhusu kuongea. Mkewe Zuhura, alikuwa anamkosoa na kumshauri aache kuwaongoza watu kidekteta lakini Mtemi Nasaba Bora hataki kuongea naye. Mtemi Nasaba Bora, anapopata barua kutoka kwa Lowela Maozi, mpenzi wake wa pembeni kumjulisha awaachilia Amani na Imani la sivyo atoboe siri kuhusu uhusiano wao wa kimapenzi, anaongea na mkewe Zuhura kwa ukali na kumtukana.
Mwandishi amezungumzia mgogoro wa nafsia kama ulivyozungumziwa katika riwaya ambao imemhusisha Mwalimu Majisifu kuhusu watoto wao walemavu unasababisha kutoelewana kati yake na mkewe Dora. Vile vile, mwandishi ameeleza kwamba katika riwaya hii kuna vichocheo vya migogoro ambayo ni miongoni mwa sababu zilizomsononesha Mwalimu Majisifu. Kwa upande mwingine swala la wanandoa kutokuwa tayari kuungama kosa, kujirekebisha na kusameheana ni kisababishi kingine cha mgogoro katika ndoa na wanandoa kuwa na tabia ya kutoungama makosa na kujirekebisha.
 
Mlacha (1989) amebainisha vyanzo vya migogoro ya kijamii na hasa katika kazi nyingi za fasihi hususani riwaya huwa na migogoro pale ambapo pande mbili au zaidi zinapotofautiana. Mgogoro unaweza kuwa wa nafsi au baina ya mtu na mtu nakadhalika. Migogoro huwa na vyanzo tofauti na vyenye athari mbalimbali katika kazi hiyo. Mathalani, Katika jamii kuna mambo kadhaa yanayosababisha matatizo kama vile utekaji nyara ni suala baya na ambalo halipendwi na wanajamii kwa sababu husababisha hofu na vitisho dhidi ya familia au jamii.
Kimsingi, migogoro ndio msingi wa dhamira katika riwaya yoyote ile iwayo kwani migogoro ndiyo ambayo huzaa na kukuza dhamira ambapo pale mgogoro unapopanda na kuwa mkali zaidi ndivyo na dhamira nyingi zaidi huzaliwa na kuwafikia wasomaji au hadhira maalumu wa riwaya hiyo (Mlacha, 1987). Mlacha (ametajwa) alifanya utafiti uliohusu migogoro katika riwaya za Euphrase Kezilahabi alibaini kuwa migogoro katika riwaya za mtunzi huyo hukuwa na kufikia kilele lakini pia hushuka. Katika kukuwa kwa migogoro kuna dhamira kuntu zinajengwa na pia katika kushuka kwa migogoro kuna dhamira kuntu ambazo zinajengwa (Njogu na Chimerah, 1999). Hivyo, migogoro kama sehemu muhimu ya maudhui husaidia katika kujenga dhamira za riwaya na msomaji makini ambaye anafuatilia migogoro ndani ya riwaya anaweza kuelewa vizuri sana dhamira ambazo zinaelezewa na mtunzi wa riwaya husika.
Vuta N’kuvute ni riwaya iliyoandikwa na Shafi Adam Shafi na kama jina lenyewe lilivyo linaonyesha kuwa ndani ya riwaya hiyo kuna mivutano mingi baina ya wahusika na kutokana na mivutano hiyo ndio dhamira za kijamii, kisiasa, kiutamaduni na kiuchumi zinajengwa. Utafiti huu umefanywa kwa lengo la kuchunguza migogoro ya kijamii katika riwaya ya Vuta N’kuvute ya Shafi Adam Shafi ambayo nimeona kuwa bado haijachunguzwa katika kipengele hiki.  
[bookmark: _Toc213745630]1.2 	Tatizo la Utafiti
Riwaya ni kazi ya fasihi ya kinadhari ambayo ni zao la mwingiliano, mzuano na mkamilishano wa visa na matukio vinavyojengwa na wahusika wa waliopo ndani ya kazi hiyo (Njogu na Chimerah, 1999). Suala la migogoro katika riwaya ni jambo ambalo halijapewa nafasi kubwa katika tafiti za fasihi ya Kiswahili. Mathalani, Shafi Adam Shafi ni mmoja kati ya watunzi maarufu ambaye ametunga riwaya kadhaa zenye sifa ya kuwa na migogoro ndani yake lakini mpaka sasa kwa ufahamu wangu sijaona utafiti uliofanywa kwa lengo la kuchunguza migogoro katika riwaya yoyote ya Shafi Adam Shafi. Baadhi ya watafiti waliotafiti, kuhakiki au kuzitaja riwaya za Shafi Adam Shafi ni Khatib (1983), Mulokozi (1990), Mbise (1996), Njogu na Chimerah (1999), Wamitila (2002; 2008), Diegner (2011) Walibora (2013) na Mulokozi (2013). Katika watafiti wote hawa, hakuna hata mmoja ambaye amechunguza kwa mapana zaidi kipengele chochote cha kifasihi katika riwaya ya Vuta N’kuvute. Baadhi ya watafiti wamekuwa wakitaja tu baadhi ya vipengele vya riwaya za Shafi Adam Shafi, kama sehemu ya kukamilisha malengo ya utafiti wao. Utafiti huu umejikita zaidi katika kuchunguza migogoro katika riwaya ya Vuta N’kuvute kwa kubainisha aina za migogoro na vichocheo vya migogoro hiyo.
[bookmark: _Toc15134899][bookmark: _Toc19177669][bookmark: _Toc213745631]1.3 	Malengo ya Utafiti
[bookmark: _Toc15134900][bookmark: _Toc19177670]Utafiti huu ulikuwa na lengo kuu moja na malengo mahususi mawili kama ifuatavyo:
[bookmark: _Toc213745632]1.3.1 	Lengo Kuu la Utafiti
Kuchunguza migogoro katika riwaya ya Kiswahili kwa kurejelea riwaya ya Vuta N’kuvute ya mtunzi Shafi Adam Shafi. 
[bookmark: _Toc15134901][bookmark: _Toc19177671][bookmark: _Toc213745633]1.3.2 	Malengo Mahususi ya Utafiti
(i) Kubainisha aina za migogoro ambayo inajitokeza katika riwaya ya Vuta N’kuvute.
(ii) Kufafanua vichocheo vya migogoro katika riwaya ya Vuta N’kuvute. 
[bookmark: _Toc15134902][bookmark: _Toc19177672][bookmark: _Toc213745634]1.4 	Maswali ya Utafiti
Utafiti huu ulikuwa na maswali mawili ambayo ni:
(i) Migogoro ya aina gani inajitokeza katika Vuta N’kuvute?
(ii) Ni vipi vichocheo vya migogoro katika riwaya ya Vuta N’kuvute? 
[bookmark: _Toc15134903][bookmark: _Toc19177673][bookmark: _Toc213745635]1.5 	Umuhimu wa Utafiti
Utafiti huu ulikuwa na umuhimu mkubwa kwa jamii hasa wa kinadharia, kisera na kitaalimu. Kinadharia: Matokeo ya utafifiti huu yalitoa uthibitisho kwamba, nadharia za uhakiki wa fasihi zinapotumika kuhakiki kazi za fasihi huifanya kazi hiyo kuwa imara na yenye mashiko ambayo huaminika kitaalimu. Kupitia utafiti huu watafiti wa baadaye wataona umuhimu wa kutumia nadharia katika kuhakiki kazi za fasihi.
Kisera: Utafiti huu ulieleza matatizo mengi ya kijamii ambayo yanaikumba jamii kwa sasa kama vile, masuala ya elimu, matabaka katika jamii, umasikini na ndoa za utotoni. Kwa watunga sera, utafiti huu utawafaa katika kuainisha mambo mbalimbali ambayo yanastahili kuingizwa katika sera na kufanyiwa utekelezaji ili kuimarisha mipango ya utekelezaji kwa manufaa ya jamii nzima. 
Kitaaluma: Utafiti huu ulikuwa na umuhimu wa kitaalimu kwani matokeo ya utafiti huu yatatumika kama sehemu ya marejeo kwa wasomi wa ngazi zote za taalimu hususan wale wa fasihi ya Kiswahili.Wanafunzi hao watakaoyatumia matokeo ya utafiti huu kuwa sehemu ya madondoo yao ya kukamilisha madhumuni ya utafiti wao watakaokuwa wanaufanya. Aidha, matokeo ya utafiti huu yanawezakutumiwa kama sehemu ya kujinoa, ili kubainisha pengo la maarifa ambalo wao watalijaza katika utafiti wao.Wanataalimu ambao ni walimu, wahadhiri wa vyuo vikuu na maprofesa katika taalimu ya fasihi watauona umuhimu wa utafiti huu katika kuandika vitabu, makala na maandalio ya masomo ya kufundishia wanafunzi wao wa ngazi mbalimbali za elimu. Kwa upande wa walimu ambao wanafundisha shule za Sekondari, watautumia utafiti huu kuwafundishia wanafunzi mada ya uchambuzi na uhakiki wa kazi za fasihi ya Kiswahili shuleni.
[bookmark: _Toc213745636]1.6 	Mipaka ya Utafiti
Utafiti huu unahusu migogoro katika riwaya ya Vuta N’kuvute ya Shafi Adam Shafi kwa lengo la kuainisha aina za migogoro, na vichocheo vya migogoro. Shafi Adam Shafi ni mtunzi ambaye ameandika riwaya sita lakini katika utafiti huu nimeteua riwaya moja tu ya Vuta N’kuvute. Vile vile, katika riwaya ya Vuta N’kuvute kuna vipengele kuntu vya fani na maudhui lakini utafiti huu umejikita katika kipengele cha migogoro tu kwa sababu ndilo lilikuwa lengo kuu la utafiti huu.
[bookmark: _Toc15134905][bookmark: _Toc19177675][bookmark: _Toc213745637]1.7 	Mpangilio wa Tasinifu
Tasinifu hii ilikuwa na jumla ya sura kuu tano zenye mada kuu na mada ndogondogo ndani ya mada kuu. Sura ya kwanza inaelezea vipengele mbalimbali vya kiutangulizi kama usuli wa tatizo la utafiti, tatizo la utafiti, malengo ya jumla ya utafiti, malengo mahususi ya utafiti na maswali ya utafiti. Vipengele vingine ni umuhimu wa utafiti, mipaka ya utafiti, vikwazo vya utafiti, mpangilio wa tasinifu na hitimisho. Sura ya pili ya utafiti huu imewasilisha mapitio ya kazi tangulizi na sura ya tatu ikiwasilisha mbinu za kiutafiti. Sura ya nne imewasilisha, kuchambua na kujadili data za utafiti na sura ya tano imetoa muhtasari, hitimisho na mapendekezo ya utafiti wa baadaye.





[bookmark: _Toc15134907][bookmark: _Toc19177677]

[bookmark: _Toc213745638]SURA YA PILI
[bookmark: _Toc15134908][bookmark: _Toc19177678][bookmark: _Toc213745639] MAPITIO YA KAZI TANGULIZI NA KIUNZI CHA NADHARIA
[bookmark: _Toc15134909][bookmark: _Toc19177679][bookmark: _Toc213745640]2.1 	Utangulizi
[bookmark: _Toc15134910]Katika sehemu ya pili ya utafiti huu nimeangalia mapitio ya kazi tangulizi na mkabala wa kinadharia, dhana ya migogoro,  aina za migogoro, sababu za migogoro na athari zake ,pengo la maarifa,mkabala wa kinadharia,nadharia ya saikolojia changanuzi, na  hitimisho, hapa nimehitimisha sehemu hii ya pili. 
[bookmark: _Toc213745641]2.2 	Historia ya Riwaya ya Kiswahili
Riwaya ya Kiswahili ni utanzu ambao unatajwa kuwa na historia yake tangu kutoka katika kipindi cha usimulizi wa hadithi za Paukwa Pakawa. Neno riwaya lilikuja mara baada ya maingiliano baina ya Waswahili na wageni wa Kiarabu, Wazungu na jamii nyingine (Njogu na Chimerah, 1999). Kabla ya ujio wa wageni hao riwaya ilifahamika kama hadithi na kulikuwepo na hadithi za aina nyingi ikiwa ni pamoja hekeya, tarihi, soga, ngano na sira kutaja kwa uchache. Hadithi za tendi pia zilikuwa nyingi na zilitumiwa kuelezea visa, matukio na masimulizi ya aina mbalimbali ambayo yanahusu maisha ya jamii (Mulokozi, 1996). 
Kimsingi, riwaya ya Kiswahili imekuwepo tangu kale lakini kuanzia miaka ya karne ya 19 na 20 ndipo hasa ilipoanza kupata kazi na inatajwa kuwa ni katika kipindi hicho ndipo ilianza kuandikwa kwa maandishi. Njogu na Chimerah (1999) wanaeleza kuwa riwaya ya Kiswahili ilianza kuandikwa kwa mara ya kwanza mnamo mwaka 1936 ilipoandikwa riwaya ya Uhuru wa Watumwa ya James Mbotela. Wanaeleza kuwa kutungwa kwa riwaya hiyo ndiko hasa kulifungua ukurasa wa utunzi wa riwaya ya Kiswahili. Kwa upande mwingine Mlacha na Madumula (1991) wao wanaeleza kuwa riwaya ya Kiswahili ilianza kuandikwa pale ilipotungwa Maisha Yangu ya Shaaban Robert ambayo baadae ilipata mwendelezo na kuitwa Maisha Yangu na Baada ya Miaka 50. Kutungwa kwa riwaya hii ndiko kulifungua pazia la utunzi na baadae zikatungwa riwaya nyingi kama Kusadikika, Kufikirika, Adili na Nduguze, Utu Bora Mkulima, Siku ya Watenzi Wote, zote za Shaaban Robert. Watunzi wengine kama Euphrase Kezilahabi, Shafi Adam Shafi, Said Ahmed Mohamed Khamis, Mohamed Said Abdulla na wengine wengi waliandika riwaya zao.
Senkoro (1977) anaeleza kuwa mapinduzi ya viwanda yalichagiza sana utunzi wa riwaya kwa sababu mapinduzi hayo ya viwanda yanamechangia katika kuleta uchangamano wa mambo katika maisha. Riwaya ni zao la uchangamano wa mambo ambayo ndiyo husababisha kuingiliana, kuzuana na kuchangamana kwa visa na vitushi na hatimaye kujengwa kwa riwaya ya Kiswahili (Njogu na Chimerah, 1999). Katika uchumi wa viwanda kuna masuala mengi ya kijamii kama elimu, afya, upatikanaji wa maji, umeme, nishati, wizi, ubakaji, rushwa, fitina, uhaba wa ajira, maradhi, umasikini, utajiri, uchache wa rasilimali, maovu na mambo mengine mengi ambayo ni hatari kwa maisha ya binadamu na mengine yana faida kwa binadamu. Mambo haya yote ndio mali ghafi ambayo inatakiwa katika utunzi wa riwaya. Mtunzi Shafi Adam Shafi kwa mfano ni mfano mzuri wa watunzi wa riwaya ambao wametunga kazi zao huku mali ghafi ya riwaya hizo ikiwa ni utandawazi unaochagizwa na maendeleo ya viwanda. Hivyo, historia hii ya riwaya ina mchango mkubwa katika kusukuma mbele utafiti huu ambao umechunguza migogoro katika riwaya ya Vuta N’kuvute ambayo kwa kiasi kikubwa hata ujenzi wa migogoro yake unatokana na historia ya maisha ya watu wa Zanzibar walivyokuwa wakifanya harakati za kujikomboa kutoka kwa wakoloni. 
[bookmark: _Toc213745642]2.3 	Kazi Tangulizi Juu ya Riwaya ya Shafi Adam Shafi
Utafiti kuhusu kazi za Shafi Adam Shafi umefanya kwa kiasi na baadhi ya watafiti ingawa si kwa kiasi kikubwa. Miongoni mwa waliotafiti riwaya za Shafi Adam Shafi ni pamoja na Khatib (1983) ambaye alichunguza dhamira ya ukombozi katika riwaya ya Kuli. Mtaalamu huyu anaeleza kuwa Kuli ni kielelezo cha ukombozi wa Mzanzibari ambaye alikuwa akipinga unyonyaji ambao ulikuwa ukifanywa na wakoloni hasa katika eneo la bandari. Katika riwaya hiyo kunaoneshwa namna makuli walivyoungana na kufanya maandamano makubwa ya kupinga unyonyaji wa kufanyishwa kazi ngumu bila kuzingatia saa za kazi lakini malipo kidogo. Riwaya hii inatoa mfano mzuri wa migogoro ambayo inapatikana katika riwaya kama vile mgogoro baina ya wakoloni na wananchi na mgogoro baina ya mwajiri na waajiriwa. Maelezo haya yamekuza maarifa yetu na kutusaidia kuchunguza migogoro katika riwaya ya Vuta N’kuvute.
Mtaalamu mwingine ambaye ameelezea riwaya za Shafi Adam Shafi ni Mulokozi (1990) ambaye anaeleza kuwa riwaya karibu zote za Shafi Adam Shafi zinaingia katika mkondo wa riwaya za Kihistoria. Hii ni kwa sababu riwaya hizo zinaelezea masuala mbalimbali ambayo aidha yanaihusu jamii yote au mtunzi mwenyewe lakini ni katika masuala ya kihistoria. Ufafanuzi huu nakubaliana nao kwamba ni kweli riwaya za Shafi Adam Shafi ni riwaya za Kihistoria na Vuta N’kuvute ambayo naitafiti pia ni ya Kihistoria. Migororo ni sehemu muhimu ya kusukuma mbele historia na hivyo kupitia riwaya hii nimeweza kubainisha aina za migogoro, vichocheo na uhalisia wa migogoro hiyo kwa jamii ya leo.
Naye Diegner (2011) alifanya mazungumzo na Shafi Adam Shafi na kuandika makala. Mazungumzo hayo yalihusu maisha ya Shafi Adam Shafi hasa katika eneo la utunzi na uandishi wa riwaya za Kiswahili. Katika mazungumzo hayo, Shafi Adam Shafi alibainisha kuwa yeye ni mtunzi ambaye anaandika riwaya zake kutokana na mambo ambayo anayaona yakitokea katika maisha ya jamii yake. Haya yanathibitika hata katika ujenzi wa mandhari katika riwaya zake ambapo inaonekana bayana majina ya miji ya Zanzibar hasa Unguja ikijitokeza katika riwaya zake na mambo yanayoelezwa yakilingana na mandhari halisia. Utafiti huu ulilenga kuchnguza migogoro katika Vuta N’kuvute maisha ya wananchi ya kila siku hayakosi kuwepo kwa migogoro ya hapa na pale. Hivyo, kwa kufahamu kuwa shafi Adam Shafi anatunga riwaya zake kutokana na matukio ya kila siku ya jamii ni dhahiri kuwa uwepo wa migogoro katika Vuta N’kuvute ni jambo ambalo lipo bayana na sisi tumethibitisha.
Naye Walibora (2013) alichambua riwaya ya Mbali na Nyumbani ambayo ni riwaya mpya ya Shafi Adam Shafi ambayo ameandika kuhusu maisha yake. Walibora (ameshatajwa) anaeleza kuwa mtunzi Shafi Adam Shafi ni mtu ambaye ameandika riwaya tajwa kwa kujimulika kwa ujasiri mkubwa na kueleza mambo ambayo ni ya binafsi sana ambayo si kila mtu anaweza kueleza kwani anaweza kuona kama anajidhalilisha kwa watu. Kwa Shafi Adam Shafi hali si hivyo kwani yeye mwenyewe anajielezea bila kuficha mambo ambayo aliyafanya kwa siri na mengine kwa dhahiri. Mawazo haya yametusaidia kufahamu kuwa mtunzi huyu licha ya ubunifu wake lakini pia anaeleza mambo kiuhalisia bila kufichaficha na ndipo nikaamua kutazama migogoro katika riwaya husika ya Vuta N’kuvute kama kazi ya fasihi ambayo inasawiri maisha halisi ya jamii ikiwa ni pamoja migogoro.
Nao Nge’tich na wenzake (2022) waliandika makala kuhusu “Maongezi katika riwaya za Kiswahili,” na kurejelea riwaya za Kusadikika, Mafuta na Kufa Kuzikana. Matokeo ya utafiti katika makala hayo yalibainisha kwamba, mazungumzo ya wahusika yana mchango mkubwa katika kujenga dhamira kwenye riwaya husika. Jambo hili lina ukweli hasa kulingana na malengo ya utafiti wetu ambao unachunguza migogoro katika riwaya ya Vuta N’kuvute. Kimsingi, ni kutokana na mazungumzo ya wahusika ndimo ndani yake huibuka migogoro mbalimbali. Hivyo, utafiti wetu umefaidika na matokeo ya makala ya Ng’etich na wenzake.
Pia, Kitheka (2022) alifanya utafiti kuhusu “Muundo wa riwaya ya Kiswahili: Uchanganuzi wa Vuta N’kuvute.” Katika utafiti wake alibainisha kwamba riwaya teule imeundwa kwa kutumia hadithi, matini na usimulizi. Kupitia miundo hii riwaya teule imeweza kuwasilisha maudhui yaliyokusudiwa na mtunzi kwenda kwa hadhira yake. Utafiti huo umetusaidia katika kuelewa kwamba ni kutokana na hadithi ambazo zinasimuliwa katika riwaya ndimo ndani yake mnapatikana migogoro ambayo sisi tumeichunguza katika riwaya ya Vuta N’kuvute. Hivyo tulikuwa makini katika ukusanyaji wa data za utafiti wetu kwa kurejelea hadithi, matini na usimulizi ambao upo ndani ya riwaya husika tuliyoitafiti.
Naye Mtoshi (2025) alifanya utafiti na kuandika tasnifu ya umahiri yenye anuani “Mchango wa Mandhari katika kudhihirisha saikolojia ya wahusika wa riwaya: Uchunguzi wa riwaya ya Rosa Mistika.” Matokeo katika utafiti huo yanaonesha kwamba mandhari iliyotumika kujenga saikolojia ya wahusika ni mandhari ya nyumbani, shuleni, mjini, baa, safarini, ndotoni, huzuni na usiku. Kupitia mandhari hizi saikolojia ya wahusika imejengwa na kuweza kuwasilissha dhamira kwa hadhira iliyokusudiwa. Utafiti huo umetusaidia katika kufahamu mchango wa mandhari si tu katika kujenga saikolojia ya wahusika bali pia katika kujenga migogoro ndani ya riwaya. Mawazo haya tuliyachukuwa na kuyafanyia kazi katika utafiti wetu.
[bookmark: _Toc213745643]2.4 	Pengo la Maarifa
Katika mapitio ya kazi tangulizi nimefanikiwa kuelezea kazi mbalimbali za utafiti kuhusu riwaya ya Kiswahili na kuona namna migogoro inavyosawiriwa na kuwasilishwa kwa hadhira ya kazi za riwaya ya Kiswahili. Hata hivyo wataalamu hawa hawajagusia suala la migogoro katika riwaya ya Vuta N’kuvute ya Shafi Adam Shafi zaidi wataalamu hao wamechambua mambo mengine katika riwaya za mtunzi huyu nguli. Hakuna mtaalamu hata mmoja ambaye amechunguza aina za migogoro na vichochezi vya migogoro. Hivyo, utafiti huu umefanywa ili kuziba pengo hili la maarifa.
[bookmark: _Toc213745644]2.5 	Mkabala wa Kinadharia
Nadharia ni maelezo ambayo yanatoa dira na muongozo juu ya jambo lilivyo au linavyotakiwa kuwa na ndio ambayo humuongoza binadamu katika maisha yake ya kila siku. Katika maisha hakuna jambo au kitu ambacho kinafanywa bila kuongozwa nadharia fulani iwe imedhihirishwa au haikudhihirishwa nadharia hiyo. Katika utafiti huu nimetumia nadharia za Saikolojia Changanuzi katika kuchambua data na nadharia hii inaelezwa kama ifuatavyo:
[bookmark: _Toc213745645]2.5.1 	Saikolojia Changanuzi
Nadharia ya Saikolojia Changanuzi iliasisiwa na mwanasaikolojia anayefahamika kwa jina la Sigmund Freud (1890) ambaye lengo lake lilikuwa ni kuonyesha namna makuzi ya mtoto yalivyo au yanavyoathiriwa au kujengwa kwa kutumia saikolojia (Wamitila, 2002). Ni vema hapa nieleze waziziwazi kuwa saikolojia ni kitendo ambacho kinahusiana na akili ya binadamu na akili hiyo huanza kujengwa tangu mtoto akiwa mdogo. Mtaalamu huyu anaeleza kuwa binadamu kadri anavyokuwa mtu mwenye akili timamu anatawaliwa na mambo makubwa matatu ambayo ni wasiwasi, mahitaji na starehe (Ackerman, 1994). Kwa upande wa wasiwasi, mtaalamu huyu anaeleza kuwa binadamu ni kiumbe ambaye anaishi kwa wasiwasi kwa sababu hana uhakika wa kesho yake. Mtu ambaye ameajiriwa leo hana uhakika na kesho yake itakuwaje pale ambapo atakosa ajira hiyo kwa kufukuzwa kazi kwa sababu zozote zile ikiwa ni pamoja na matatizo ya afya (Duck, 2007). Anapokosa ajira maana yake ataishi maisha ya dhiki kubwa kwani mtu kama huyo anakuwa hana kitu au rasilimali yoyote ambayo anaweza kuitumia kuendeshea maisha yake zaidi ya kazi aliyoajiriwa kuifanya. Mambo kama haya yanapotokea katika jamii tumeona watu wakipata matatizo ya akili na kuwa vichaa. Kundi hili pia linawahusu watu ambao wamestaafu kazi lakini kwa sababu moja au nyingine hawana rasilimali yoyote ya kuwasukuma kimaisha. Watu hawa hupata taabu sana na kuishia kuwa na msongo wa mawazo na hatimaye kupata maradhi ya Kiharusi, Presha, ugonjwa wa Moyo na Kisukari. Hivyo, kinachotakiwa hapa ili kuondoa au kupunguza wasiwasi katika maisha ya mtu ni kuhakikisha kuwa anafanya maandalizi ya kukabiliana na hali yoyote ile katika maisha yake.
Suala jingine ambalo linatajwa na mtaalamu Freud kuwa linamsumbua binadamu katika maisha yake ya kila siku ni mahitaji kama chakula, malazi na mavazi. Haya ni mambo muhimu katika maisha ya binadamu na anapopata mahitaji haya ndipo saikolojia yake inatulia na kuweza kufanya mambo mbalimbali ikiwa ni pamoja na kufanya kazi na hata kusahau wasiwasi kidogo. Binadamu anapokosa mahitaji haya ya msingi huishi kwa hofu na wasiwasi mkubwa kwamba muda na siku yoyote atapoteza maisha yake kutokana na kifo. Mahitaji haya hupatikana kama mtu ana kipato cha kumwezesha kununua mahitaji yake (Boylon, 2008). Hili ni suala la kisaikolojia hasa pale mtu anapokosa uwezo wa kumudu mahitaji yake kunaibuka migogoro ya aina mbalimbali kati yake yeye binafsi na nafsi yake au kati yake na wanafamilia wake au watu wengine katika jamii. Kupatikana kwa mahitaji ya msingi ni jambo muhimu na la lazima kwa kila binadamu na hivyo jitihada binafsi pia zinatakiwa sana katika kuhakikisha kuwa mahitaji hayo yanapatikana.
Jambo jingine la mwisho ambalo linatajwa kuwa linamsumbua binadamu katika maisha yake ya kila siku ni raha na hitaji hili inaelezwa kuwa ndilo linalochukua nafasi kubwa katika maisha ya binadamu ya kila siku. Raha inayotajwa hapa ni ile ya kijinsia ya kujaamiana au kufanya tendo la ndoa. Inaelezwa kuwa raha ya kijinsia huchukuwa sehemu kubwa ya fikira na mawazo ya binadamu kuliko mambo mengine yote (Bouman, 2003). Hii ni kwa sababu raha ya kijinsia huanza kupatikana tangu watoto wakiwa wananyonya kutoka kwa mama zao. Titi la mama hutazamwa kama ni uume na mdomo wa mtoto anayenyonya hutazamwa kama uke. Hali hiyo huendelea hivyo mpaka mtoto anakuwa na baadae kuwa mtu mzima na kuendelea na raha. Mgogoro wa nafsia, wa mtu na mtu, mtu na jamii huweza kusababishwa na raha. Zipo ndoa nyingi katika jamii ambazo zimevunjika na sababu kuwa ikiwa ni “raha,” kwa namna moja au nyingine (Fisher, 2004).
Kimsingi, nadharia ya Saikolojia Changanuzi inaweza kuelezwa kwa namna kuntu lakini itoshe kusema kuwa nadharia hii ni muafaka katika kuchambua masuala ambayo yanahusiana na migogoro kwani migogoro mara nyingi huwa ni tukio la kisaikolojia baina ya pande ambazo zinasigana. Nadharia hii imetusaidia kubainisha aina za migogoro na vichocheo vyake. Nadharia ya Saikolojia Changanuzi imetumika katika kuchambua data za lengo mahususi la kwanza na la pili.
[bookmark: _Toc213745646]2.6	Hitimisho
[bookmark: _Toc15134915][bookmark: _Toc19177686]Kupitia sura hii nimewasilisha mambo mbalimbali ikiwa ni pamoja muhtasari wa historia ya riwaya ya Kiswahili, utafiti tangulizi kuhusu riwaya za Shafi Adam Shafi. Sambamba na hayo pia, nimewasilisha nadharia ya Saikolojia Changanuzi ambayo ndiyo iliyotumika katika uchambuzi wa data za utafiti huu. Kwa jumla, mapitio ya kazi tangulizi yanaonyesha kuwa mpaka sasa hakuna utafiti wa kina ambao umeshafanywa kwa lengo la kuchunguza migogoro katika riwaya ya Vuta N’kuvute. Utafiti huu ambao nimeuona katika mapitio umenisaidia kupata uelewa mpana zaidi juu ya migogoro katika jamii ya leo . Mara nyingi migogoro ni suala au tukio la kisaikolojia na kwa kutumia nadharia ya Saikolojia Changanuzi ni muafaka katika kuchambua data za utafiti.



[bookmark: _Toc213745647][bookmark: _Toc15134916][bookmark: _Toc19177687]SURA YA TATU
[bookmark: _Toc213745648] MBINU ZA UTAFITI
[bookmark: _Toc15134917][bookmark: _Toc19177688][bookmark: _Toc213745649]3.0 	Utangulizi
Katika sura hii ya tatu niliangalia mbinu na njia za utafiti, usanifu wa utafiti, aina ya utafiti, sampuli na mbinu za usampulishaji, aina za data zilizo kusanywa, mbinu za uchambuzi wa data, uchambuzi wa data na hitimisho.Pia katika sura hii nilielezea mpango wa utafiti, vyanzo vya data,ukusanyaji wa data, uchambuzi wa data. Katika kudhihirisha swala hili, Kothari (2008), anasema kwamba, utafiti ni nyenzo muhimu inayosaidia kufahamu tabia, mahusiano na mwenendo wa makundi mbalimbali ya wanajamii na sehemu mbalimbali duniani.
[bookmark: _Toc15134918][bookmark: _Toc19177689][bookmark: _Toc213745650]3.1 	Usanifu wa Utafiti
Usanifu ni mpangilio maalumu ambao unatumiwa kwa lengo la kuongoza au kuelekeza namna jambo au kitu fulani kinachohusika. Usanifu ni ramani maalumu ambayo inaonesha kitu kitakavyofanywa tangu mwanzo mpaka mwisho (Robson, 2007). Utafiti huu ni wa kimaelezo ambapo data zimewasilishwa na kuchambuliwa kwa kutumia mkabala wa kimaelezo. Sambamba na hapo pia, utafiti huu pia umetumia mbinu ya uchunguzi kifani ambapo ni mbinu ya kuteua jambo au kitu cha kukishughulikia kitu hicho hicho kwa undani zaidi. Katika utafiti huu nimeteua riwaya ya Vuta N’kuvute na kuchunguza kipengele cha migogoro katika riwaya hiyo. Sambamba na hayo pia nimechambua vichochezi vya migogoro hiyo ambavyo vinana uhalisia katika jamii ya leo. 
[bookmark: _Toc213745651]3.2 	Kundi Lengwa
Kundi lengwa kwa jina jingine hutambulika kama watafitiwa katika utafiti fulani. Utafiti wowote ule ni lazima uwe na walengwa ambao hao ndio wanaohusika katika kutoa data za utafiti husika (Babbie, 1999). Kundi lengwa la utafiti huu ni riwaya ya Vuta N’kuvute ya Mtunzi Shafi Adam Shafi lengo likiwa ni kuchunguza migogoro katika riwaya hiyo. Riwaya zilizoandikwa na Shafi Adam Shafi ni Kasri ya Mwinyi Fuad, Kuli, Haini, Vuta N’kuvute, Mbali na Nyumbani na Mtoto wa Mama. Katika kundi lote hili la riwaya nimeteua riwaya moja tu ya Vuta N’kuvute na nimefanikiwa kupata data za utafiti huu.
[bookmark: _Toc15134919][bookmark: _Toc19177690][bookmark: _Toc213745652]3.3	Sampuli na Mbinu za Usampulishaji
Babbie (2009), anasema kwamba, Sampuli ni sehemu ya idadi ya watu ambayo mtafiti anavutiwa nayo katika kupata taarifa na kutoa hitimisho la utafiti wake. Cresswell (2009) anaeleza kwamba usampulishaji ni mchakato wa kuchagua kundi dogo kutoka katika kundi kubwa la watafitiwa ili kufanya makisio ya kundi lengwa la utafiti litakaloweza kupata matokeo ya utafiti kuhusu dhima ya migogoro katika jamii. Katika utafiti huu sampuli ni riwaya ya Vuta N’kuvute ya mtunzi Shafi Adam Shafi. Katika riwaya hii nimekusanya data ambazo zinahusu migogoro, vichocheo vya migogoro na uhalisia wake kwa jamii ya leo.
Mbinu ya usampulishaji lengwa ndiyo imetumika katika kuteua sampuli ya utafiti ambapo kati ya riwaya zote 6 za Shafi Adam Shafi nimeteua riwaya moja tu ambayo imenipatia data ambazo nilizihitaji na kufanikisha utafiti huu. Usampulishaji lengwa ni mbinu ya kukusanya data kwa mtafiti kuteua sampuli yake ya utafiti kwa makusudi akiwa na imani kuwa sampuli hiyo ndiyo ambayo itampatia data za utafiti wake (Yin, 1994).
[bookmark: _Toc15134920][bookmark: _Toc19177691][bookmark: _Toc213745653]3.4 	Vyanzo vya Data
Katika sehemu hii nimeeleza aina mbili za vyanzo vya data ambavyo ni data za msingi na upili.
[bookmark: _Toc15134921][bookmark: _Toc19177692][bookmark: _Toc213745654]3.4.1 	Data za Msingi
Data za msingi ni data halisi ambazo zilikusanywa na mtafiti kwa mara ya kwanza. Katika utafiti huu data za msingi zilikusanywa kwa kusoma riwaya ya Vuta N’kuvute ya mtunzi Shafi Adam Shafi kwa kusoma zaidi ya mara tano,na kuliniwezesha kupata data zilizohitajika.
[bookmark: _Toc15134922][bookmark: _Toc19177693][bookmark: _Toc213745655]3.4.2 	Data za Upili 
Data za upili katika utafiti huu zilipatikana kwa kusoma vitabu na machapisho mbalimbali. Maandishi mbalimbali na majarida yanayohusu dhima ya migogoro katika maktaba mbalimbali, ikiwa ni pamoja na vitabu, makala, majarida na kwenye mtandao wa mawasiliano ili kupata mwelekeo muafaka kuhusu mada ya utafiti na hivyo kuniongoza katika uchunguzi  wa dhima ya migogoro katika jamii kutoka riwaya teule ya Vuta N’kuvute iliyoandikwa na Shafi Adam Shafi. Tafiti tangulizi zilisomwa ili kupata mwangaza kuhusu nadharia, mbinu za ukusanyaji data, uwasilishaji, na uchanganuzi wa matokeo ya utafiti.
Babbie (1999) anasema kwamba maktaba ni mahali maalumu palipohifadhiwa nyaraka, vitabu, majarida, magazeti yenye taarifa mbalimbali kwa wasomaji na utafiti wa kada tofauti tofauti za taaluma.Maktaba zilizotumika katika utafiti huu ni Maktaba ya Chuo Kikuu Huria cha Tanzania tawi la Mkoa wa Lindi. Mbinu ya kujisomea pia iliniwezesha kusoma makala, majarida na vitabu vilivyosaidia kuelezea mambo yanayohusiana na mada ya utafiti.
[bookmark: _Toc15134923][bookmark: _Toc19177694][bookmark: _Toc213745656]3.5 	Ukusanyaji wa Data
Katika utafiti huu taarifa mbalimbali zilikusanywa kutoka maktaba kwa kutumia mbinu na vifaa mbalimbali vilivyoandaliwa na mtafiti. Katika ukusanyaji wa data nilikusanya taarifa mahsusi zilizokusudiwa kutoa au kupinga uhalisia wa mambo fulani (Kombo na Tromp 2006). Katika utafiti huu taarifa mbalimbali zilikusanywa kutoka maktaba kwa kutumia mbinu na vifaa mbalimbali vilivyoandaliwa katika ukusanyaji wa data kuhusu migogoro katika riwaya ya Vuta N’kuvute. Mbinu zilizotumika katika kukusanya data ni usomaji makini na upitiaji wa nyaraka.
[bookmark: _Toc213745657]3.5.1 	Usomaji Makini
Kukusanya data kwa kuzisoma kwa makini ni mbinu maarufu katika taaluma ya fasihi kwa sababu fasihi ni sanaa ya lugha na maneno ndiyo malighafi ya fasihi. Usomaji makini ni mbinu ya kukusanya data kwa mtafiti kusoma kwa makini matini ambayo ameichagua akiongozwa na malengo maalumu ya utafiti wake (Cohen, 2000). Katika tasinifu hii nimetumia mbinu ya usomaji makini kukusanya data za msingi kwa kuisoma riwaya ya Vuta N’kuvute na kuweza kupata data za utafiti. Usomaji ulifanywa kwa marudiorudio mpaka pale data za kutosha zilipopatikana kwa kila lengo mahususi. Riwaya hii ilisomwa zaidi ya mara tano na baada ya hapo ndipo data stahiki zilipoanza kukusanywa kwa kuandikwa katika daftari maalumu la kukusanyia data. Kila data iliandikwa katika sehemu maalumu katika mada kuu na ndogondogo ambazo zilikuwa zimeainishwa katika daftari la kukusanyia data.
[bookmark: _Toc15134931][bookmark: _Toc19177701][bookmark: _Toc213745658]3.6	 Uchambuzi wa Data
Kothari (2008) anaeleza kuwa uchambuzi wa data ni kitendo cha kufupisha na kupangilia vizuri data zilizokusanywa kwa namna  ambayo zitasaidia kujibu maswali ya utafiti husika.Data zilikusanywa kutoka vyanzo kwa kuzingatia malengo ya utafiti na kuchambuliwa kwa kutumia mkabala wa kimaelezo.
[bookmark: _Toc15134932][bookmark: _Toc19177702][bookmark: _Toc213745659]3.6.1 	Mkabala wa Uchambuzi wa Data
Data zilizokusanywa zilitolewa maelezo, zilichambuliwa na kufupishwa kwa kutumia mkabala wa Kimaelezo. Kothari (2008), anaeleza kuwa mkabala wa kimaelezo ni njia ya kuchambua data katika muundo wa maelezo pasipo kufuata taratibu za kitakwimu. Katika utafiti huu mkabala wa kimaelezo uliwezesha kuchambua data kwa kuzingatia malengo mahususi ya utafiti huu. Data ziliwasilishwa katika mfumo wa madondoo yaliyodondolewa kutoka katika riwaya ya Vuta N’kuvute na kisha kila dondoo kupatiwa maelezo ambayo yanahusiana na lengo mahususi husika. Utaratibu huo umefanywa katika malengo mahususi yote ambapo kila lengo lilipewa nafasi ya kuchambuliwa kwa namna ambayo inawezesha kutimizwa kwa lengo kuu la ufiti huu.
[bookmark: _Toc213745660]3.7 	Usahihi na Kuaminika kwa Data
Usahihi na kuaminika kwa data ni kitu muhimu katika kuufanya utafiti kupata hadhi ya kukubalika katika taaluma na jamii kwa jumla. Usahihi na kuaminika kwa data hutokea pale ambapo taratibu za kufanya utafiti zimezingatiwa tangu katika maandalizi, utafiti wenyewe na hatimaye uandishi wa tasinifu. Data za utafiti huu zilikusanywa kwa kutumia mbinu za usomaji makini na upitiaji wa nyaraka ambazo ni mbinu muafaka katika utafiti kama huu wa kifasihi ambao unachunguza migogoro katika riwaya andishi ya Vuta N’kuvute.
[bookmark: _Toc213745661]3.8 	Maadili ya Utafiti
Uzingativu wa maadili ni kitu muhimu katika shughuli yoyote ile ambayo inafanywa kwa manufaa ya jamii (Kumar, 1999). Katika utafiti inapasa mtafiti kuzingatia maadili katika hatua zote za utafiti tangu katika pendekezo la utafiti mpaka mwisho inapoandikwa ripoti ya utafiti ili kuweza kutoa ripoti ambayo itasaidia kuleta tija katika taaluma na jamii kwa jumla. Katika utafiti huu nilizingatia maadili ya utafiti kama inavyopasa ambapo nilikusanya data kutoka katika Vuta N’kuvute tu kwa kutumia mbinu ya usomaji makini na kuzichambua kwa kutumia mkabala wa kimaelezo.
[bookmark: _Toc15134942][bookmark: _Toc19177704][bookmark: _Toc213745662]3.9 	Hitimisho
Kwa hakika mbinu za utafiti ndio nyenzo muhimu za kuwezesha kukamilika kwa malengo ya utafiti wowote ule. Mtafiti huandaa malengo ya utafiti wake na kisha ndipo huandaa mbinu za kukusanyia data ili kuweza kupata data ambazo zitasaidia kukamilika kwa malengo mahususi. Katika kuhakikisha hili linafanikiwa, sura hii imewasilisha vipengele vyote muhimu vya mbinu za kukusanya na kuchambua data mbinu ambazo ni muafaka kwa minajili ya utafiti huu. Mbinu zilizotumika katika kukusanya data za utafiti huu ni usomaji makini na upitiaji wa nyaraka. Mbinu ya kuchambua data ni mkabala wa kimaelezo.


[bookmark: _Toc213745663]SURA YA NNE
[bookmark: _Toc213745664]UWASILISHAJI, UCHAMBUZI NA MJADALA WA DATA ZA UTAFITI
[bookmark: _Toc213745665]4.0 	Utangulizi
Katika sura hii nimefanya uwasilishaji, uchambuzi na mjadala wa data za utafiti kwa kurejelea malengo mahususi mawili ya utafiti huu. Malengo ya utafiti yalikuwa mawili ambapo lengo la kwanza lilihusu kubainisha aina za migogoro ambayo inajitokeza katika riwaya ya Vuta N’kuvute, lengo la pili ni kufafanuavichocheo vya migogoro katika riwaya ya Vuta N’kuvute. Kimsingi riwaya ya Vuta N’kuvute ya Shafi Adam Shafi imeandikwa kwa ustadi mkubwa sana hususani katika ujenzi wa visa na matukio ambayo ndani yake mnaibuka migogoro ya aina mbalimbali. Uwasilishaji, uchambuzi na mjadala wa data za utafiti umefanywa kwa kuzingatia malengo mahususi ya utafiti huu ambapo malengo mahususi mawili ya kwanza kila moja limepewa nafasi yake na vichwa au mada za uchambuzi. Data za utafiti zimechambuliwa kwa kutumia mkabala wa kimaelezo na Nadharia ya Saikolojia Changanuzi. Katika sehemu inayofuata hapa chini nimeanza na aina za migogoro katika riwaya ya Vuta N’kuvute.
[bookmark: _Toc213745666]4.1 	Migogoro katika Vuta N’kuvute
Migogoro ni moja kati ya vipengele vya maudhui vinavyounda kazi ya fasihi huku vipengele vingine vikiwa ni dhamira, ujumbe, falsafa na msimamo pamoja na mtazamo wa jamii (Njogu na Chimerah, 1999). Migogoro katika riwaya ndiyo ambayo husaidia sana katika kujenga dhamira na kuifanya dhamira kuwa na visa kuntu ambavyo vinaifanya kuwa riwaya kamili (Wamitila, 2008). Vuta N’kuvute kama lilivyo jina lenyewe laashiria kuwa kuna mivutano mingi ndani ya riwaya hiyo ambayo mivutano hiyo inasababisha migogoro.
[bookmark: _Toc213745667]4.1.1 	Mgogoro Nafsia
Huu ni mgogoro ambao umekumba wahusika wengi katika riwaya ya Vuta N’kuvute na zaidi mhusika Yasmini. Mgogoro nafsia hutokea pale ambapo mtu hupata taabu ya mashaka na kusumbuliwa katika moyo wake na kuwa na mawazo mengi kiasi hata cha kushindwa kujua nini afanye na nini asifanye (Adam, 2014). Tuone mfano ufuatao kutoka katika riwaya ya Vuta N’kuvute kupitia dondoo:
Yasmini hakupenda hata kidogo kuwa  na mume kama yule kwani yeye mwenyewe angelipenda sana kupata mume kijana kama yeye mwenyew e. Alipenda apate mume ambaye yeyote angelimuona angelisema, “kweli Yasmini kapata mume.”  Alikuwa anatamani kupenda lakini wa kumpenda. Yeye alitaka kijana wa makamu yake ambaye angelimwonyesha pendo na yeye angelimiminia pendo lote moyoni mwake (uk. 1).
Dondoo hili linaonyesha mgogoro nafsia uliomkumba Yasmini ambapo alitamani sana kupata kuolewa na kijana mwenye umri kama wake ili wapeane mapenzi ya dhati baina yao. Katika hali ya kawaida kila mwanamke huwa anataka kuwa na mpenzi anayempenda lakini pia hata watu wengine katika jamii nao wamsifu kwamba kaolewa na mtu ambaye wanaendana. Hali haikuwa hivyo kwa Yasmini kwani yeye aliozwa kwa mwanaume ambaye ni mkubwa wa umri ambaye alilingana na babu yake kama inavyosomeka katika dondoo hapa chini:
Mara tu baada ya kuvunja ungo, Yasmini aliozwa mume. Alikuwa mume wa jamii yake ya Ithnashiria ambaye alikuwa akiishi jirani naye hapo Mtendeni. Alikuwa ni mume asiyelingana naye hata kidogo. Si kwa umri wala tabia kwani wakati Yasmini ni kigoli wa miaka kumi na tano tu, mumewe bwana Raza alikuwa zee la miaka hamsini na mbili. Wakati bwana Raza keshazeeka, Yasmini alikuwa mtoto mbichi asiyeelewa kitu chochote.
Kukubali kwake kuolewa ilikuwa ni kwa sababu ya kuwaridhi wazee wake tu. Yeye mwenyewe hakuona fahari ya kuolewa na mzee anayeweza kumzaa. Hakupenda kufuatana na mumewe pahala popote pale na hata ile siku wakeenda senema, basi yeye huwa hapendi kukaa karibu naye (uk. 1).
Dondoo hili laonyesha bayana mgogoro nafsia ambao ulikuwa ukimsumbua Yasmini kwani alikuwa hana raha katika nafsi yake kwa sababu aliozwa kwa mtu ambaye ni sawa na mzazi au babu yake kitu ambacho yeye hakupenda lakini alilazimishwa na wazazi wake na yeye akatii amri kutoka kwa wazazi. Nadharia ya Saikolojia Changanuzi inasisitiza kuwa binadamu ni mtu ambaye anaumia sana katika moyo wake pale ambapo anapolazimishwa kufanya mambo ambayo moyo wake haupendi kufanya (Ackerman, 1994). Hili ni jambo linaloumiza sana kwani ndoa ni kitu cha hiari na kinapofanywa kuwa ni cha lazima basi husababisha matatizo makubwa ya mgogoro nafsia na pia wakati mwingine husababisha matatizo ya kisaikolojia kwa mhusika.
Mgogoro nafsia mwingine tunaupata kupitia kwa mhusika bwana Raza ambaye alimpenda sana Yasmini lakini lakini haikuwa hivyo kwa Yasmini. Raza tayari alikuwa ni mtu mzima kwa umri zaidi ya mara tatu ya ule wa Yasmini na hivyo aliona kuwa amepata mtoto mbichi kabisa wa kuishi naye kama mke na mume lakini aliambulia patupu.
… Bwana Raza hakuwa na raha ya kuwa na mke na Yasmini ya kuwa na mume. Maisha ya watu wawili hawa yalikuwa ya bahati nasibu na hakuna mmoja kati yao aliyekuwa na raha na hali hiyo ilimfanya Yasmini kuondokea na tabia ya unyonge akiona kama dunia imemwonea kuozeshwa mume asiye wa makamo yake wala asiyemvutia hata kidogo (uk.3-4).
Katika dondoo hili tunapata kufahamu kuwa bwana Raza naye alikuwa na mgogoro nafsia kwani hakupendwa kabisa na Yasmini jambo ambalo lilimfanya aishi maisha ya kubahatisha. Hii inaonyesha kuwa bwana Raza hakuweza kupata kile alichokitaraji kukipata kutoka kwa Yasmini kama mke na Yasmini pia hakupata kile ambacho alikitaraji kutoka kwa mume wake. Hapa pia tunapata mgogoro ndani ya mgogoro na ni mgogoro nafsia na hapo hapo mgogoro kati ya Yasmini na bwana Raza. Nadharia ya Saikolojia Changanuzi inafafanua kuwa matatizo yanayosababishwa na suala la mapenzi huwa ni makubwa sana na utatuzi wake si wa haraka na wakati mwingine ni mpaka wahusika watengane ndio matatizo hayo ya kisaikolojia nayo hutoweka (Duck, 2007). Tunaendelea kuona mgogoro nafsia ukimwandama bwana Raza katika dondoo lifuatalo:
Alipotoka nje hakujua amepotelea wapi akabaki kuizunguka nyumba akiwa tumbo wazi, na kanga tu kiunoni. Angelitokea askari bila ya shaka yoyote angelimkamata kwa kumtuhumu mwizi. Siku ile ilipita. Ya pili ikayoyoma na zifuatazo zikapukutika moja baada ya nyingine, hakumtia Yasmini machoni ng’o akabaki kuumwa ndani kwa ndani (uk. 74).
Hapa inaonekana bayana kuwa bwana Raza alikuwa akisumbuliwa sana na mgogoro nafsia na hali yake ilidhoofika sana baada ya Yasmini kuondoka na kurudi Unguja na kumwacha bwana Raza peke yake katika jiji la Mombasa. Kuumia ndani kwa ndani ni kitu kibaya sana katika ustawi wa maisha ya binadamu na hivyo inatakiwa kuhakikisha kuwa suluhisho linapatikana kwani kuendelea hivyo kunaweza kuhatarisha afya za mhusika na hata kupelekea kifo chake.
Kwa hakika, migogoro nafsia katika jamii ya leo ni kitu ambacho kinachukuwa nafasi kubwa sana katika maisha ya watu wengi (Boylon, 2008). Hii ni kutokana na mfumo wenyewe wa maisha ulivyo ambapo inakuwa wakati mwingine kutokana na hali ngumu ya maisha mtu anayokutana nayo basi anapata mgogoro mkubwa wa nafsi. Wahusika kama Yasmini wapo wengi sana katika jamii ambao wametoroka kwa waume zao na wanapofika kwao hukataliwa na kuambiwa watafute mahali pa kuishi na sio nyumbani kwao tena. Katika mazingira kama haya huwa inakuwa ni vigumu sana wao kupata mahitaji muhimu ya maisha na hivyo kujikuta wakiwa na msongo mkubwa wa mawazo jambo ambalo huwafanya hata kuweza kuchanganyikiwa na kuishi maisha magumu yasiyokuwa na mfano. Hivyo, vitengo vya ustawi wa jamii ni lazima vijizatiti zaidi katika kuhakikisha kuwa wananchi ambao wanakabiliwa na migogoro nafsia wanapatiwa matibabu muafaka ya kiushauri ili waweze kurudi katika hali zao za kawaida na kuendelea na maisha yao (Adam, 2014). 
Kwa jumla, mgogoro nafsia katika riwaya ya Vuta N’kuvute ni mingi lakini kwa minajili  ya utafiti huu inatosha kuzungumzia mgogoro nafsia aliokuwa nao Yasmini na pia ule wa bwana Raza. Mgogoro nafsia huu umechangia sana katika kusukuma mbele visa na matukio katika riwaya nzima ya Vuta N’kuvute na kusababisha kuwa na migogoro mingine mingi ambayo hatukuisemea katika sehemu hii. Ipo migogoro nafsia iliyowakabili akina shihabu, Denge, Gulam na mama yake Yasmini kuwataja kwa uchache. Hivyo ni vema sasa tuhamie kwenye mgogoro wa mtu na mtu.
[bookmark: _Toc213745668]4.1.2 	Mgogoro wa Mtu na Mtu
Huu ni mgogoro ambao unakuwa unahusisha watu wawili wakiwa wamehitilafiana au kutokuelewana au kuridhiana juu ya jambo fulani katika maisha au uhusiano wao (Mlacha, 1996). Katika Vuta N’kuvute kuna migogoro mingi ya aina hii na nimedokeza juu ya mgogoro baina ya Yasmini na bwana Raza katika sehemu ya mgogoro nafsia ila hapa nitaanza na mgogoro baina ya Bukheti na bwana Raza kufuatia tukio la Yasmini kutoroka na kurudi Unguja. Tuone maelezo katika dondoo linalofuata hapa chini:
… Yasmini wee unamjuwaje?” Raza sasa ameipaza sauti juu, amekasirika. “Wewe! Wewe ndiye uliyekuwa ukimzaini mke wangu. Ukimtiia maneno. Kama huna habari nakwambia basi. Hayupo, kenda kwao Unguja. Wala harudi tena.”
Raza alifunga lile dirisha kwa nguvu, Bukheti akabakia palepale dirishani pake.
Hakuona ajabu kwa bwana Raza kuingiwa kiwewe, kwani Yasmini alikuwa moto. Mtoto wa kumtia mtu kiwewe. Na bwana Raza kweli ameingiwa kiwewe. Huranda nyumba nzima akisema peke yake, akiwalaani Yasmini na Bukheti, Yasmini kwa kumkimbia na Bukheti kwa kumwendea kinyume (uk. 35-36).


Dondoo hili linadhirisha mgogoro uliokuwapo baina ya bwana Raza na Bukheti ambao ulisababishwa na kuondoka kwa Yasmini. Raza aliamini kuwa Bukheti ndiye ambaye alimpa mkwe maneno ya ghiliba mpaka akaamua kuondoka na kumwacha Raza. Itakumbukwa kuwa Bukheti naye alitokea kumpenda Yasmini baada ya kumuona akicheza ma kunengua ndani ya nyumba yake kupitia dirishani na hawakuwahi kuwa na maongezi hata amshauri Yasmini atoroke. Bwana Raza anaamini kuwa Bukheti ni mtu mbaya sana ambaye amemvunjia ndoa yake anasema kwa hasira “Hayupo kenda kwao Unguja. Wala harudi tena,” ikiwa na maana kuwa wote wawili wamemkosa Yasmini. 
Mgogoro mwingine wa mtu na mtu tunauona baina ya Bukheti na Bashiri ambaye ni mjomba wake. Bukheti alipenda sana kumuoa Yasmini lakini mjomba wake alipinga kwa kuona kuwa haiwezekani Bukheti kumuoa Yasmini ambaye ni Mhindi wakati watu wa jamii yake wapo wengi sana.
“Ya nini kwenda kutafuta Wahindi mwanangu. Wewe una jamaa zako chungu nzima, kuumeni na kikeni. Badala ya kumchukua jamaa ukamsitiri wewe unakwenda kutafuta Wahindi,” Bashiri aliweka kikombe cha kahawa barazani, ameshangaa anamtazama Bukheti. “Ndugu yako Somoye yupo hapa. Kama unataka mke kweli tutakuoza Somoye. Wacha mambo ya kwenda kutafuta Maponjoro. Unasemaje?” (UK. 226).

Hapa ndipo mgogoro baina ya Bukheti na mjomba wake ulipoanzia ambapo mjomba wake anamtaka Bukheti amuoe Somoye ambaye ni mtoto wa mjomba wake na Bukheti anataka kumuoa Yasmini kwani ndiye chaguo lake. Wanasaikilojia wanaeleza kuwa mgogoro kama huu huwa mkubwa sana na kusababisha watu kugombana na kufikia hatua ya kukata udugu wao. Wanasema kuwa suala la kupenda ni la kisaikolojia na kama halikwenda vizuri basi huweza kumfanya mtu kuwa kichaa (Sailor, 2013).
Mgogoro mwingine baina ya mtu na mtu tunaona baina ya Salim na Roger ambao walipambana kwelikweli nyumbani kwa Mwajuma. Haya tunayapata katika dondoo lifuatalo:
Salum alijikusanyakusanya na kukaa vizuri. “You fool! Wewe unajifikiria nini hasa ndani ya nyumba hii?” Salum alipiga kelele akitaka kusimama, uso umemaa shari. Mwajuma alinyamaza kuimba. Si uwanja wake tena. Sasa uwanja ni wa Roger na Salum. “Sikilizeni, sitaki shari ndani ya nyumba yangu! Kama mnataka kupigana tokeni nje!” (uk. 27).
Hapa tunaona kulikuwa na mgogoro baina ya Salum na Roger waliofikia hatua ya kupigana kutokana na kero zilizotokana na wawili hao kuwa wamekunywa pombe na kulewa chakari. Mgogoro huu haukuwa mkubwa sana kwani baada ya muda mfupi uliisha na watu wakaendelea na shughuli zao. Migogoro ya aina hii ipo mingi katika jamii na wanasaikolojia wanasema migogoro ya aina hii huwa ni mizuri kwa sababu haidumu kwa muda mrefu. Wananchi hawapotezi muda mwingi katika masuala ya migogoro na badala yake wanatumia muda mwingi katika kufanya kazi. Wanasaikolojia wanaeleza kuwa maendeleo ya kweli hutokea katika mazingira kama haya ambapo wananchi wanatumia muda mfupi kumaliza tofauti zao katika migogoro inayowakabili (Chapman, 2011). Katika nchi ya Tanzania kwa mfano, leo hii kuna migogoro mingi baina ya wafugaji na wakulima lakini ni migogoro ambayo inadhibitiwa kwa wahusika kukutanishwa pamoja na kujadiliana na hatimaye kumaliza tofauti zao. Ipo migogoro katika nchi mbalimbali duniani ikiwa ni migogoro ya kisiasa ambayo mpaka sasa imegharimu maisha ya watu wengi sana na kusababisha machafuko na kudumaa au kudorora kwa maendeleo katika nchi hizo. Hivyo, kuwepo kwa migogoro katika jamii ni jambo la kawaida sana lakini ni muhimu kuitatua migogoro hiyo ili kuleta ustawi katika nchi na jamii kwa jumla.
Kimsingi, migogoro baina ya mtu na mtu ipo mingi katika maisha halisi ya jamii na hii ni kutokana na maingiliano ya watu katika miktadha mbalimbali ya maisha ikiwa ni nyumbani, kazini, ibadani, mikusanyiko ya kisiasa na miktadha mingine kuntu (Sengo, 2009). Hali hii inaweza kusababishwa na mambo mengi ikiwa ni pamoja na kutoelewa katika mambo flani flani ya msingi katika maisha. Mathalani, mtu anapolazimishwa kuoa au kuolewa na mtu ambaye yeye binafsi hakumpenda inakuwa ni vigumu sana mtu huyo kukosa kuwa na mgogoro wa hao waliomlazimisha kufanya jambo ambalo yeye hakulipenda au kuliamua. Mivutano baina ya wazazi na wanajamii wengi ni kitu kipo sana katika jamii za leo ambapo wazazi wanakuwa tayari wameshamuamulia kijana au binti yao juu ya mtu wa kumuoa au kuolewa naye. Waanasaikolojia waliona hili kama tatizo sugu katika maisha kwani binadamu sio kiumbe wa kupangiwa mambo ni mtu mwenye utashi wake na hata inapotekea anapangiwa mambo basi apewe na uhuru pia wa kukubali au kukataa hicho ambacho amepangiwa (Wamitila, 2002).
Kwa hakika migogoro baina ya mtu na mtu ni mingi sana katika riwaya hii kwa mfano kuna mgogoro kati ya Yasmini na askari aliyetaka Denge achunguzwe na kuna mgogoro kati ya Mwajuma na askari na pia Denge na yule mtu aliyekuwa akimfuatilia kila mahali anapokwenda. Hivyo, kwa minajili ya malengo mahususi ya utafiti huu migogoro iliyoelezwa inatosha kabisa. Sasa tutazame mgogoro wa kifamilia.
[bookmark: _Toc213745669]4.1.3 	Mgogoro wa Kifamilia
Mgogoro huu wa kifamilia unaonekana katika familia ya akina Yasmini ambapo mama yake pamoja mjomba wake wamekuwa katika mgogoro mkubwa ambao umewafanya wasielewane kabisa. Katika dondoo lifuatalo inaelezwa kuwa:
Yasmini hakushughulika na yeyote katika wachukuzi wale ila aliwaona kama wendawazimu tu. Mawazo yake yalikuwa mbali na pale kilipo kiwiliwili chake na alikuwa akiwaza na kujiuliza, Nende wapi saa hizi?” Alijiuliza na kujishauri moyoni mwake, “Nende kwa mama,” Nikienda kwa mama atanitukana na asinibakishe. Nende kwa mjomba? Ah!  Nikienda kwa mjomba anaweza kunifukuza kwa kashfa ikawa aibu mtaa mzima.”
… Alipogonga mlango alifunguliwa na mke wa mjomba wake ambaye kwa sauti ya mshituko iliyochanganyikana na mshangao aliita,
“Yasmini.”
“Mjomba yupo?” Aliuliza Yasmini hata bila ya kusalimu.
“Hayupo, kenda Jamatini. Mbona ghafla? Habari za Mombasa?”
“Mbaya.” … (uk. 15-16).
Dondoo hili linaonyesha mashaka aliyokuwa nayo juu namna atakavyopokelewa nyumbani kwao kwa sababu tayari yeye alishafanya jambo ambalo ni kosa kubwa sana mbele za familia yake. Kitendo cha kumuacha bwana Raza na kurudi nyumbani ilikuwa ni kuwavunjia heshima wazazi wake na wasingelikubali kumpokea na kumruhusu kuingia nyumbani. Haya yalikuwa ni bayana kwa Yasmini ndio maana hofu ilimpata na hakujuwa aende wapi maana kote si kwa mama yake wala kwa mjomba wake angekubalika tena. Haya yanathibitika katika dondoo la hapa chini:
“Kama hukuweza kuishi na Raza basi na sisi hatuna pa kukuweka,” Mjomba wake Yasmini alisema kwa kelele. Kelele zilikuwa kubwa mpaka majirani wakaanza kuchungulia madirishani. “Tena upesi tuondokee mbele ya macho yetu utafute pa kwenda. Toka!” Alifoka mjomba.
Yasmini alisita kidogo na kumtazama mjomba wake, matone ya machozi yakianza kuteleza taratibu kutoka kwenye macho yake mazuri.
 “Nkwambia toka toka! Nenda zako! Nenda kamtafute huyo unayempenda.”
 “Niondoke nende wapi na hapa ndiyo kwetu?” Alisema Yasmini kwa unyonge.
 “Hapa palikuwa kwenu kabla hujaolewa. Sisi tulikupa mume ili tupungukiwe na mzigo. Sasa madhali umemkimbia mumeo, tafuta pa kwenda.
Yasimini mabega yalimporomoka asijue la kufanya. Alitoka nje taratibu na alipofika nje mjomba wake aliufunga mlango kwa nguvu huku akilaani na kutukana. Majirani walikwishajaa madirishani (uk. 16).
Dondoo hili linaonyesha mgogoro mkubwa uliokuwepo baina ya Yasmini na familia yake kwani alifukuzwa kabisa nyumbani kwa mjomba wake. Katika mazingira kama haya ilikuwa ni vigumu sana kwa Yasmini kuweza kukubalika kwa mama yake. Ikiwa mjomba amemfukuza tena kwa kumtaka atafute mahali pa kwenda kwa sababu alishaolewa na hapo si nyumbani kwao tena. Katika hali ya kawaida ni kweli kuwa binti anapoolewa basi kwao huwa ni nyumbani kwake na kwa wakwe zake. Hata hivyo, katika mazingira ya kawaida binti anapokuja nyumbani hata kama kuna tatizo anapokelewa kisha tatizo ndio linazungumzwa (Lyatuu, 2011). Yasmini alifukuzwa akiwa na njaa yake aliyokuja nayo bila hata kupewa chakula, alikuwa ni binti mdogo ambaye hali hiyo ilimfanya kisaikolojia kupata taabu sana. Hali aliyokutana nayo kwa mjomba wake ndiyo hiyo hiyo kama inavyosomeka hapa chini:
Njia nzima Yasmini kichwa kilikuwa kikimduru akifikiri hali ya uadui atayokwenda kupambana nayo kwa mama yake… “Niingie au nisiingie?” Lakini mara alifikia uamuzi na bila ya kupoteza wakati aligonga mlango.
 “Nani?” Sauti kali iliuliza kutoka ndani, sauti ya mama yake kwani sauti hiyo anaijua vizuri. Mlango ulifunguliwa na kujikuta amekabiliana na mama yake. Leo n’do napenda kukujisha kwangu?” Bila hata kuwahi kusalimiana Yasmini aliulizwa.
…Toka! Toka kwenda zako! Mimi sitaki sitaki ona hata uso yako. Kuranjiso, kama veve nakuja tena hapa mimi taita askari, tasema veve miji nataka iba. Muhuni ve, mwenaharamu, toka!” (uk. 38).
Mgogoro wa familia hapa ndio umepamba moto kwani Yasmini kafukuzwa pia kwa mama yake mzazi tena amefukuzwa kama mwizi. Hii inaonyesha kuwa suala la kutoroka Mombosa na kumuacha bwana Raza limewaudhi sana wanafamilia ya Yasmini kiasi cha kumuona kuwa ni mtu ambaye amepoteza sifa ya kuwa ni mwanafamilia. Wanasaikolojia wanaiona hali kama hii kuwa ina mfanya mhusika kuwa na msongo mkubwa wa mawazo kiasi cha kumfanya kuchanganyikiwa kabisa (Fisher, 2004). Kwa kuwa Yasmini alikuwa ni binti mdogo na mambo haya yaliyomkumba yalimfanya kuwa ni mtu ambaye anaweza kufanya mambo ambayo hakuyatazamia katika maisha yake. Hii ilimfanya aishi Uswahilini kwa Mwajuma katika chumba kimoja ambacho kilikuwa kinajaa watu wa kila aina na wenye tabia na tajiriba mbalimbali.
Uhalisia wa migogoro ya kifamilia katika jamii ni mpana sana kiasi kwamba ni vigumu kuona familia flani haina mgogoro kabisa. Familia tajiri au masikini zote zina migogoro na kadhia kuntu kulingana na miktadha yao. Wapo watoto wa matajiri wa kiume au wakike ambao wanakuwa wamependana na wenzi wao ambao wanatoka katika familia masikini na wanataka kuwaoa au kuolewa nao (Mohamed, 2006). Hali hii huzua mgogoro mkubwa katika familia hasa pale wanafamilia wanapotaka mtoto wao aoe au aolewe na mtu wa hadhi yake lakini yeye kampenda mtu ambaye si wa hadhi yake. Wapo baadhi ya wazazi ambao hufanikiwa kugeuza mawazo ya watoto wao na kuwasikiliza wazazi na wapo ambao hawawasikilizi wazazi wao na kufanya vile wapendavyo wao binafsi (Mlacha na Madumulla, 1991). Hapa sasa ndipo mgogoro mkubwa hulipuka na baadhi ya wazazi kuwakana watoto wao na hata kuwapatia laana. Wanasaikolojia wanaiona hali hii kama ni kitu ambacho sio sahihi kwa sababu kinakwenda kinyume na hulka ya binadamu ambaye anataka kuisikiliza hiyari na chaguo na mardhia ya moyo wake (Bouman, 2003).
Migogoro ya kifamilia ipo mingi na hapa tumeeleza baadhi tu ya migogoro hiyo. Upo mgogoro mwingine wa kifamilia ambao unamhusu Bashiri na Bukheti kuhusu kumuoa Somoye au Yasmini. Tuliudokeza mgogoro huu mahali fulani wakati tunaeleza juu ya mgogoro wa mtu na mtu. Kimsingi, ipo migogoro kuntu ya aina hii lakini kwa minajili ya malengo mahususi ya utafiti huu maelezo niliyotoa katika mgogoro huu yanatosha. Sasa tunahamia katika mgogoro baina ya serikali ya Kikoloni na Wananchi wapigania uhuru.

Tanganyika na Zanzibar ni maeneo ambayo yalikuwa yametawaliwa na Wajerumani, Waingereza na Waarabu katika vipindi tofauti tofauti (Diegner, 2011). Wakoloni walilowea kiasi cha kuwanyima watu haki zao za msingi katika maisha yao ya kila siku. Wananchi walifanya harakati nyingi za kudai uhuru kutoka kwa wakoloni jambo ambalo halikuwa rahisi hata kidogo kwani wakoloni hawakuwa tayari kuachia nchi kwa sababu walikuwa wakipata faida kubwa sana. Denge ndiye ambaye alikuwa kinara katika harakati za kudai uhuru na katika maneno haya tunaona kuwa:
“Sikiliza Suku, hata nikitaka, Waingereza hawakubali kumpa kazi mtu kama mimi. Nakwambia tokea siku niliyoshuka uwanja wa ndege wakaona Pasipoti yangu kwamba natoka Urusi basi askari kanzu haweshi kunifuatafuata na kuniuliza maswali. Lakini na mimi najua namna ya kuwajibu,” Denge alisita kidogo na kumwangalia Sukutua aliyekuwa akimsikiliza kwa makini.
 “Siku moja kuna kachero aliniuliza, “Jee vipi mambo huko Urusi?” Basi jawabu nililompa alikwenda zake hapohapo, uso umemchupa, Denge aliendelea.
 “Ulimjibu vipi?” Aliuliza Sukutua, “Nilimwambia Urusi kuna majumba marefu kama mnara wa Wailes lakini watu wote wan chi hiyo wafupi kama Athumani Kifupi.”
 “Ama umejua kumpaza, lakini kwa nini huwa wanawaogopa wanafunzi wanaotoka Urusi na huwa hawataki kuwapa kazi?”
Maelezo haya yanatoa uthibitisho kuwa harakati za ukombozi hazikuwa rahisi kwani wapigania uhuru na ukombozi kama akina Denge waliandamwa na askari wa serikali ya kikoloni ili kuhakikisha hawafanyi kazi hizo za kupigania uhuru. Urusi ilikuwa ni nchi ambayo ilipinga sana Ubepari na haikupendezwa na nchi za Ulaya kutawala nchi nyingine ulimwenguni kwa mabavu na kupora rasilimali za taifa. Hivyo, wanafunzi waliosoma Urusi na kurudi nchini walitazamwa kuwa ni watu hatari sana ambao wangeleta mapinduzi na ukombozi katika nchi zao. Hii ilisababisha wahitimu hao kutoka Urusi kutopata nafasi ya kazi na ajira katika serikali ya kikoloni. Dondoo hili linaonyesha moja kwa moja kuwa kulikuwa na mgogoro baina ya serikali ya kikoloni na wapigania uhuru na mgogoro huo ulikuwa ni mkali sana. Denge alikuwa ni mtu machachari ambaye alikuwa na mipango kamambe ya kupambana na wakoloni na walilijua jambo hilo na ndiyo maana walikuwa wakimfuatilia sana katika nyendo zake zote. Tazama maelezo ya Denge hapa chini:
Denge alimsogelea Mwajuma karibu na kuanza kumweleza taratibu, “Silikiliza Sista, hawa wakoloni na vijibwa vyao ni watu wapumbavu sana kabisa, kwao kila mtu mkoministi. Ukidai haki yako wewe ni komunisti. Ukisema ukweli wewe koministi. Ukipinga kutawaliwa wewe koministi. Lolote utakalolifanya madhali halina maslahi kwao basi wewe komunisti. Mau Mau wa Kenya wameitwa makoministi, wapigania uhuru wa Algeria wameitwa makomunisti… na sumu yao kubwa wanayoitumia ya kutaka kuwatenganisha watu kama hao na wananchi wenziwao ni kusema kwamba watu hao wanaoitwa makomunisti hawaamini Mungu (uk. 60).
Dondoo hili linatoa msisitizo juu ya uwepo wa mgogoro baina ya serikali ya kikoloni na wapigania uhuru. Wakoloni walitumia mbinu mbalimbali kama vile kuwaaminisha wananchi kuwa hao wanaojiita wapigania uhuru ni watu hatari sana na tena hawaamini Mungu. Katika nchi za Kifrika watu wengi sana walikuwa wakiamini uwepo wa Mungu na tayari walishaacha dini na mila zao za Kiafrika na kuamini dini zilizoletwa na wakoloni (Senkoro, 1977). Kitendo cha kuelezwa kuwa wapigania uhuru hawaamini Mungu kiliwafanya baadhi ya watu kutokuwaunga mkono wapigania uhuru na hivyo kuzorotesha kazi ya kudai uhuru. Hata hivyo wananchi wengi hawakusikiliza maneno ya wakoloni na harakati za kudai uhuru ziliendelea kama kawaida bila kukoma. Wanasaikolojia wanasema kuwa binadamu ni kiumbe ambaye ana ukomo wa uvumilivu hufikia mahali madhila yakamchosha hata tena asiweze kuamini kile anachoambiwa au kuahidiwa na kufanya kinyume chake (Ackerman, 1994). Wakoloni walinyonya na kupora rasilimali za nchi za Afrika mpaka ikafika mahali wananchi wakashindwa kuvumilia na kuchukua maamuzi. Pamoja na mgogoro uliokuwepo baina ya wakoloni na wapigania uhuru lakini hatimaye wananchi walishinda na nchi za Afrika ikiwa ni pamoja na Tanganyika na Zanzibar alipata uhuru na kujitawala wao wenyewe.
Suala la mgogoro baina ya wakoloni na wananchi wapigania uhuru lilipita lakini leo bado kuna uhalisia wa ubaguzi ambao bado unaendelea kuonekana katika jamii ingawa sio kwa kiasi kikubwa kama ilivyokuwa katika kipindi cha ukoloni. Jamii ambazo zilipewa nafasi na fursa pana katika kipindi cha ukoloni bado nazo leo hii zinaendelea kujitutumua zaidi na kwa sababu tayari walishapewa fursa basi wao wanamaendeleo zaidi ukilinganisha na wale ambao walikuwa wamenyimwa fursa katika kipindi cha ukoloni. Jamii hizo hii leo ndizo ambazo zina biashara na vitega uchumi ambapo wameajiriwa wale waliokuwa wamekosa fursa lakini si kwa malipo murua ambayo yanaweza kumfanya mtu kujitegemea na kutimiza mahitaji yake ya msingi. Hapo kunakuwa kama kuna kamgogoro nafsia kidogo kanakosemwa na kudhihirika kichinichini na huo ndio uhalisia wenyewe wa maisha katika jamii.
Uhalisia mwingine tunauona katika eneo hili ni kwamba serikali mara baada ya uhuru imejitahidi kuhakikisha kuwa wananchi wote wanapata huduma bora bila ya kujali rangi, dini, kabila au eneo analotoka mtu. Huduma kama za elimu, afya, makazi, maji, usafiri na nyingine nyingi zinatolewa kwa usawa kwa watu wote tofauti na ilivyokuwa katika kipindi cha utawala wa kikoloni. Haya ndiyo maisha sahihi kwa jamii ya leo ambapo kila mtu kwa uwazi kabisa anaona juhudi za serikali yake katika kuhakikisha kuwa jamii inapata maendeleo na kila mwanajamii ananufaika na maendeleo hayo (Mwaifuge, 2006).
Kimsingi, tumewasilisha migogoro ya aina nne ikiwa ni mgororo nafsia, mgogoro baina ya mtu na mtu, mgogoro baina wanafamilia na mgogoro baina wakoloni na wananchi ambao ni wapigania uhuru. Tunapoitazama kwa makini migogoro hii tunabaini kuwa jamii ni mahali ambapo kuna mivutano mingi sana na wakati mwingine mivutano hiyo ndiyo ambayo inasaidia kukuza uchumi na mabadiliko katika jamii lakini wakati mwingine inachangia pia kurudisha nyuma maendeleo. Tumeona mgogoro baina ya Yasmini na familia yake ulisababisha Yasmini kwenda kuishi kwa Mwajuma ambaye ni Mswahili aliyedharauliwa sana na Wahindi. Hapa tuna maana kuwa kupitia mgogoro wa Yasmini na familia yake na kufukuzwa kwao alipata stara kwa Mwajuma na kupata huduma muhimu za maisha. Hii inaonyesha kuwa Waswahili ni watu wazuri na wanaweza kuishi na watu wa jamii nyingine bila taabu wala mashaka ya aina yoyote. Waswahili na watu weusi kwa ujumla wao sio wanyama ni binadamu kama walivyo binadamu wengine wote duniani na hakuna sababu ya kutengana nao au kukataa kutangamana nao kupitia mahusiano ya ndoa na mambo mengine katika jamii kama biashara nakadhalika. Sasa tuone vichocheo vya migogoro kama vinavyojitokeza katika riwaya ya Vuta N’kuvute.

Baada ya kuwa tumeona aina za migogoro zilizojitokeza katika riwaya ya Vuta N’kuvute sasa tuone ni vichocheo gani vinavyosababisha migogoro inayojitokeza katika riwaya niliyoiteua. Kimsingi, vipo vichocheo kuntu vya migogoro katika riwaya hii kama inavyoelezwa katika sehemu inayofuata hapa chini.

Mapenzi yamekuwa ni sehemu muhimu ya kuchochea migogoro katika riwaya ya Vuta N’kuvute ambapo tunaona mapenzi ya kulazimishwa kwa Yasmini kuolewa na bwana Raza kumesababisha migogoro mingi ikiwa ni pamoja na migogoro nafsia, migogoro ya mtu na mtu kama tulivyoona katika sehemu iliyopita hapo juu. Katika dondoo lifuatalo inaelezwa kuwa:
Palepale akazindukana. Ilikuwa karibu saa saba mchana. Mawazo yanakorogana kichwani mwake. Yasmini hataki kurudi Mombasa. Akimtaka abakiye yeye Unguja. Bashiri keshamwekea mchumba, Somoye, mke ndugu, yupi?” Amle Mbiza amle Mboza? Aliwaona wote wawili kama wamemsimamia mbele ya macho yake, achague mmoja.
… Siku ile Bukheti alishindwa kula. Njaa ilifia tumboni hamu ya chakula ikamwisha. Siku zilizofuatia hazikuwa na furaha yoyote. Unguja akaiona chungu. Matumaini yake ya kurudi Mombasa na Yasmini, ili awe wake, wake mwenyewe, wa daima na milele yakawa ni ndoto tu iliyovurugika. Alirudi Mombasa na tamaa, labda Yasmini siku moja atabadilisha mawazo (uk. 92-93).
Hapa tunaona chanzo cha mgogoro nafsia uliomkumba Bukheti ni mapenzi ya dhati aliyokuwa nayo kwa Yasmini lakini haikuwa vile alivyotamani yeye. Haikuwezekana Bukheti kumuoa Yasmini na aliamua kurudi zake Mombasa bila ya Yasmini na hapo Bukheti alibaki na mgogoro nafsia ambao ulimsumbua katika maisha yake. Vile vile tunaona suala la Bukheti kuambiwa kuwa atamuoa Somoye nalo pia lilimfanya kuwa na mgogoro nafsia na pia mgogoro baina yake na mjomba wake bwana Bashiri. Yeye Bukheti hakuwa ni amempenda Somoye kama mpenzi na hatimaye mke bali mapenzi ya aina hiyo alikuwa nayo kwa Yasimini. Mjomba wake hakumwelewa Bukheti na Bukheti pia hakumwelewa mjomba wake na wote wakawa na mgogoro mkubwa ambao uliwasumbua katika maisha yao. Kuhusiana na mapenzi nadharia ya Saikolojia Changanuzi inaeleza kuwa mapenzi ni kitu ambacho kinaweza kumfanya mtu akawa na furaha kubwa sana katika maisha yake lakini pia yanaweza kumfanya mtu akawa hana raha katika maisha yake yote (Selhub, 2009). Mapenzi yanapokwenda vizuri huwa hakuna tatizo lakini pale inapotokea yameyumba na wahusika kutokuelewana basi hapo ndipo shida kubwa inapotokea. 
Mahusiano ya Raza na Yasmini yalikuwa ni ya kulazimishwa kwani Yasmini hakukubali kwa ridhaa yake kuolewa na Raza. Dondoo linathibitisha kama ifuatavyo:
Kukubali kwake kuolewa ilikuwa ni kwa sababu ya kuwaridhi wazazi wazee wake tu. Yeye mwenyewe hakuona fahari ya kuolewa na mzee anayeweza kumzaa. Hakupenda kufuatana na mumewe pahala popote pale na hata ile siku inayotokea wakenda senema, basi yeye huwa hapendi kukaa karibu naye (uk. 1).
Hapa pia inaonekana bayana kuwa suala la mapenzi lilisababisha mgogoro baina ya Raza na Yasmini na baadae Yasmini na familia yake. Yasmini alikubali kuolewa na Raza si kwa sababu ya mapenzi ya dhati bali mapenzi ya kulazimishwa na hatimaye kuja kuibua mgogoro mkubwa katika familia yake na pia mgogoro baina yake na Raza. Wanadharia ya Saikolojia Changanuzi wanaeleza kuwa binadamu ni kiumbe ambaye huweza kufanya maamuzi yoyote yale pale inapotokea kuna jambo ambalo linamuudhi na kumkera katika maisha yake (Bowman, 2003). Yasmini aliamua kutoroka na kukimbia na kumucha bwana Raza na kwenda kuishi katika maisha ambayo hakutarajia hata kidogo lakini akawa ameiweka nafsi yake huru kutoka kule ilipokuwa imefunwa kwenye jambo ambalo yeye binafsi hakulipenda.
Kimsingi, katika jamii nyingi hata jamii ya leo kumekuwa na migogoro mingi sana ambayo inasababishwa na mapenzi. Suala la mapenzi ya dhati limekuwa ni tatizo kubwa sana katika jamii na hivyo kusababisha ndoa nyingi kuvunjika. Yasmini hakukubali kuolewa na Raza kutokana na umri wake lakini wapo wasichana wengi tu leo hii ambao wanaolewa na watu ambao ni wazee kama Raza kutokana na watu hao kuwa na fedha nyingi na wala sio mapenzi ya dhati. Mapenzi ya aina hii hayadumu hata mara moja na hivyo kusababisha mapenzi hayo kuporomoka na kuwafanya wahusika kubaki na migogoro katika maisha yao. Kisaikolojia hili ni jambo ambalo linatokea pale ambapo mtu anataka maisha mazuri kwa njia za harakaharaka bila kufikiria madhara ambayo yanaweza kutokea baadae. Hivyo, mapenzi ni kichocheo kikubwa cha migogoro katika riwaya ya Vuta N’kuvute. Sasa tutazame kichocheo kingine cha migogoro katika Vuta N’kuvute ambacho ni ubaguzi.
[bookmark: _Toc213745673]4.2.2 	Ubaguzi katika Vuta N’kuvute
Ubaguzi ni hali ya kundi fulani la watu kujiona kuwa ni bora kuliko kundi jingine na hivyo kujitenga na kundi hilo katika mambo mbalimbali ya kijamii, kisiasa, kiuchumi na kiutamaduni (Mlacha, 1996). Suala la ubaguzi lilianza tangu enzi za ukoloni ambapo kulikuwa na Wazungu, Waarabu, Wahindi na Waafrika wakawa ndio kundi la mwisho. Kila kundi lilikuwa na mahali pake maalumu pa kupata huduma kama elimu, afya, soko na vyombo vya usafiri. Hali hii inajitokeza pia katika Vuta N’kuvute ambapo tunaona kuna migogoro kadhaa ambayo imechochewa na ubaguzi na hapa tumedondoa sehemu ifuatayo:
Bukheti akaona mambo yanamzonga. Yeye alikuwa na wasiwasi kwamba kwa kina Yasmini kwamba atakataliwa kwa kuwa yeye ni golo. Huku kwao leo Yasmini anakataliwa na kuitwa ponjoro. Hajui uponjoro gani huo aliokuwa nao Yasmini… “Iko wapi heshima ya binadamu, ikiwa Mhindi anamwita Mswahili golo na Mswahili naye anamwita Mhindi ponjoro?” Alijiuliza. “Unaonaje tukuoze Somoye kama kweli unataka mke… (uk. 226).
Dondoo hili linaonyesha namna ubaguzi ulivyokuwa ni kichocheo cha migogoro katika jamii ambapo tunaona kuwa Wahindi na Waswahili ni watu ambao hawachangamani kabisa katika suala la ndoa. Mhindi anamuona Mswahili kuwa ni mtu wa hovyo na Mswahili naye anamuona Mhindi ni mtu wa hovyo. Hali hii inamfanya mjomba wake Bukheti kumtaka aachane kabisa na mawazo ya kumuoa Yasmini na badala yake amuoe Somoye ambaye ni Mswahili mwenzake lakini pia ni mpwa wake. Hali hii inamfanya Bukheti kuwa na mgogoro nafsia lakini pia kuwa na mgogoro baina yake mjomba wake. Pia, inawezekana kukawa na mgogoro nafsia kwa Somoye baada ya kugundua kuwa mpwa wake hataki kumuoa yeye bali anataka kwenda kuoa msichana wa Kihindi.
Kimsingi, suala la ubaguzi limesababisha machafuko katika nchi mbalimbali za bara la Afrika na sehemu mbalimbali duniani (Diegner, 2011). Ubaguzi unajitokeza katika kabila, dini, ujimbo na rangi za watu. Migogoro inayotokana na ubaguzi imesababisha mauaji kwa watu wengi ambao hawana hatia yoyote kama vile watoto, wazee, akina mama wajawazito na watu wenye ulemavu. Wanasaikolojia wanaeleza kuwa kitendo cha kundi fulani la watu kujiona kuwa ni bora kuliko wengine na kutumia kigezo hicho kujinufaisha na fursa na wengine kutopata fursa ni kichocheo kikubwa cha migogoro katika jamii (Duck, 2007). Hivyo ni jambo la msingi kwa wanajamii kuacha kubaguana kwa sababu zozote zile kwa sababu dhambi ya ubaguzi huwa hatari sana na huwa haiishi kwa mara moja. Sasa ngoja tutazame kichocheo kingine cha migogoro ambacho ni ukandamizaji.

Ukandamizaji ni ile hali ya kumuonea mtu mwingine na hata kumsulubu kutokana na kumnyima haki yake ya msingi au kumpatia baadhi ya haki na haki nyingine kumnyima. Wakoloni walipotawala katika nchi za Afrika na Tanzania ikiwepo walikuwa ni wakandamizaji wakubwa wa haki za binadamu kwa raia wa nchi husika (Mwangoka, 2011; Mulokozi, 1990). Walipojitokeza wapigania uhuru kwa ajili ya kuondoa ukandamizaji nao pia walisulubiwa kwa adhabu mbalimbali ikiwa ni pamoja na kufungwa jela, kuuwawa na kupigwa na kuachwa na vilema. Hali hii husababisha migogoro hata katika riwaya ya Vuta N’kuvute kama inavyosawiriwa katika dondoo lifuatalo:
… Wao wanavutia kule na sisi tunavutia kule na sisi tunavutia huku na katika mvutano huo, hapana suluhisho linaloweza kupatikana isipokuwa kuwa huru. Uhuru ndiyo suluhisho, kwa hivyo lazima tutumie mbinu mbalimbali katika kutafuta suluhisho hilo.”
Denge alipiga makofi na kusema, “Shabash! Inaonyesha umemsoma vizuri Lenin.” (uk. 101).
Dondoo hili linaonyesha kuwa serikali ya kikoloni ilikuwa inawakandamiza wananchi na ndio maana wakaamua kufanya jitihada mbalimbali za kudai uhuru wao ili wawe huru wafanye mambo yao kwa amani na utulivu. Wakoloni waliwafanyisha wananchi kazi ngumu kwa muda mrefu na malipo kidogo. Huduma za kijamii zilizotolewa kwa wananchi wazawa zilikuwa ni duni sana na ushiriki wao katika masuala ya kisiasa ulikuwa ni hafifu mno na nafasi za uongozi zilichukuliwa na wakoloni. Huu ni ugandamizaji mkubwa wa haki za binadamu ambao uliwafanya wananchi kuchoka na kufanya mgogoro mkubwa baina ya serikali ya kikoloni na wananchi. Hii inaonyesha kuwa migogoro huchochewa kwa kiasi kikubwa na hali ya uminywaji wa haki za binadamu. Machafuko yanatokea katika sehemu mbalimbali duniani kwa sababu ya hali kama hii. Hivyo, ni jambo la busara kwa serikali na jamii kwa jumla kuhakikisha kuwa haki za wanajamii zinapatikana kwa wakazti ili kuepusha migogoro ambayo wala si ya lazima. Wanasaikolojia wanaeleza kuwa binadamu ni kiumbe ambaye anahitaji kuwa huru na anapokosa uhuru na badala yake anakandamizwa basi hapo lazima mgogoro utokee (Ackerman, 1994).

Utamaduni ni jumla ya mambo yote ambayo yanahusu maisha ya binadamu na kutokana na utamaduni huo ndiko ambako masuala mbalimbali ya kijamii, kiuchumi na ksiasa hufanyika (Mlacha, 1991; 1996). Utamaduni ndio ambao huitambulisha jamii moja kwa jamii nyingine. Hii ni sawa na kusema kuwa utamaduni ndio unaoitofautisha jamii moja na nyingine. Utamaduni wa jamii ya Zanzibar unaweza kufanana na kutofautiana na jamii nyingine katika mambo mengi na moja ikiwa ni suala la ndoa. Utamaduni unaweza kuwa ni kichocheo kikubwa cha migogoro katika jamii na hapa tuone mfano wa dondoo lifuatalo:
Sauti hiyo ikafifia akaisikia ya Bashiri. “Mwite na huyo Somoye naye aje amsalimie mchumba wake!”… Bashiri keshamwekea mchumba, Somoye, mke ndugu, yupi? Amle Mbiza amle Mboza? … (uk. 92).
Hapa inaonekana  kuwa utamaduni wa jamii ya Zanzibar unaruhusu ndoa kwa watu ambao ni ndugu kwa maana ya binamu, mtoto wa ami na mpwa wanaweza kuoana na kuishi kama mke na mume. Jambo hili limekuwa ni kichocheo cha migogoro katika familia na pia migogoro nafsia pale ambapo mhusika analazimishwa kumuoa au kuolewa na mtu ambaye sio chaguo lake lakini tu kwa sababu ni ndugu. Tumemuona Bukheti akipata mgogoro nafsia hata asijuwe afanye kitu gani kwani yeye alimpenda Yasmini lakini analazimishwa kumuoa Somoye ambaye ni mtoto wa mjomba wake. 
Katika jamii ya leo ipo mifano kuntu ambapo kutokana na ndoa za aina hii kumetokea migogoro ya ndugu kutokuelewana kwa sababu ya ndugu waliooana kugombana na hatimaye kugombana. Kitu kinachotakiwa ni kuhakikisha kuwa hata kama utamaduni unaruhusu ndugu kuoana basi ni vizuri kuhakikisha kuwa ndugu hao wamependana wao wenye na sio kulazimishwa. Wanasaikolojia wanaeleza kuwa, binadamu ni kiumbe huru ambaye anapenda kufanya maamuzi yake bila kupangiwa na mtu mwingine yaani anapenda kufanya mambo yake kwa utashi wake mwenyewe bila kupangiwa (Boylon, 2008). Hili ni jambo zuri kwa ustawi wa jamii na ni vema likazingatiwa ili kila mwanajamii aweze kuishi kwa furaha.

Pombe ni kinywaji ambacho kina ulevi ndani yake ambapo mtu anapokunywa kinywaji hicho basi anakuwa katika hali ambayo si ya kawaida. Mtu aliyekunywa pombe anaweza kufanya mambo ya hovyo kama kutukana matusi ya nguoni hovyo, kuvua nguo hadharani, kujikojolea, kupigana na wenzake bila sababu ya msingi na kwa jumla mlevi hukera (Sengo, 1987). Haya yote yanatoa ithibati kuwa pombe husababisha migogoro katika jamii na hapa tunapata mfano ufuatao:
Moyo wa Yasmini haukutulia mpaka alipomwona Salum amekaa. “Sasa n’do pombe yote imemwagika siyo?” Aliuliza Salum kama kwamba hapakutokea chochote. “Come on Roger, twende tukachukuwe chupa nyingine.”
“Aka, kwa leo iwe basi,” aliamuru Mwajuma.
Tafrija ya siku ile ikaishia hapo. Salum na Roger wakatoka kama sio waliotaka kugombana sasa hivi (uk. 28).
Dondoo hili linaonyesha kuwa pombe ni chanzo cha migogoro katika jamii ambapo tunawaona wahusika wakiwa wanagombana na kupigana kwa sababu tu ya pombe ambayo wamekunywa na kulewa. Kwa hakika katika jamii zetu za siku hizi suala la pombe limeleta migogoro mingi katika familia ambapo unakuta baba na mama hawaelewani kwa sababu kila siku baba akija nyumbani anakuwa amelewa. Hali hii humfanya kutokuwa na matumizi mazuri ya fedha na hivyo familia kukosa matunzo stahiki. Wanasaikolojia wanaeleza kuwa kutoakana na mfumo wa maisha ulivyo wanaume ndio ambao wanakuwa na uhuru zaidi wa kufanya mambo mbalimbali ikiwa ni pamoja na unywaji wa pombe uliopitiliza na kuwa walevi wa kupindukia (Fisher, 2004). Wapo wanawake wachache ambao nao hufikia katika kiwango hiki lakini sio wengi ikilinganishwa na wanaume. Kwa upande wa jamii ya Zanzibar pombe huuzwa na kunywewa kwa kificho sana ikilinganishwa na bara ambapo pombe hunywewa bila kificho. Tunaona Salum na Roger walikuwa wakinywa pombe ndani nyumbani kwa Mwajuma na sio nje katika bar iliyowazi ambapo kila mtu anayependa anaweza kunywa. Huu ni utamaduni na ustaarabu wa jamii ya watu wa Zanzibar kutokujionyesha pale wanapofanya mambo ambayo hayakubaliki sana katika jamii kutokana na imani ya dini ya Kiislamu. Mafundisho ya dini ya Kiislamu yanaelekeza kwamba sio vizuri mtu anapofanya mambo yasiyokubalika katika jamii kujafanya kwa uwazi kwani kufanya hivyo ni makosa makubwa sana. Mambo ambayo yanatakiwa kupewa nafasi kubwa sana katika jamii ni yale ambayo ni mazuri na yanaweza kuigwa na wanajamii wengine kwa ustawi na mustakabali wa maendeleo ya jamii hiyo.
Kimsingi, vichocheo vikubwa vya migogoro katika Vuta N’kuvute vimebainika kuwa mapenzi, ubaguzi, ukandamizaji au uminywaji wa haki za binadamu, utamaduni na pombe. Mambo haya ndiyo ambayo yamejenga migogoro katika riwaya nzima ya Vuta N’kuvute na tunaona kuwa utatuzi wa masuala haya ulisababisha jamii kurudi katika msitari wa kufanikiwa kuwa wamoja hasa baada ya kupata uhuru. Nchi ya Zanzibar hii leo ina mchanganyiko wa watu wa aina mbalimbali na wote wanaishi pamoja bila matatizo makubwa ingawa madogomadogo bado yapo hususani mivutano ya kisiasa. Masuala ya ubaguzi na mapenzi bado ni vichocheo vya migogoro katika jamii ya watu wa Zanzibar na Afrika kwa jumla kwa sababu ni masuala ya kisaikolojia na huwa mara nyingi yanaibuka kutokana na hali za kisaikolojia. Wakati mwingine si rahisi sana kuweza kutatua changamoto za kisaikolojia ambazo huchangia kuchochea migogoro katika jamii ambapo kunakuwa na migogoro nafsia, migogoro ya kifamilia, migogoro ya mtu na mtu na migogoro baina ya wakoloni na wananchi wapigania uhuru.

Katika sura hii nimewasilisha, kuchambua na kujadili data za utafiti zilizojikita katika malengo mahususi mawili ya utafiti huu. Nimewasilisha juu ya aina za migogoro ambazo zimejitokeza katika riwaya iliyoteuliwa, kisha nikafafnua vichocheo vya migogoro hiyo kama inavyoonekana katika riwaya teule. Kwa jumla malengo haususi ya utafiti huu yametimizwa kama ilivyokusudiwa na kuwasilishwa katika sura hii ya nne ya tasinifu. Kubwa lililobainika ni kwamba mtunzi wa riwaya hii alitaka kuiunganisha jamii na kujiona kuwa wao ni kitu kimoja na suala la rangi au kabila au dini ni mambo tu ambayo yamewekwa kwa lengo la kukuza ustawi katika taifa lakini sio mambo ya kuwatenganisha watu. Kitendo cha Yasmini kwenda kuishi na Mwajuma na kukakaa vizuri bila taabu wala masahaka ni ishara kuwa wanajamii wote ni sawa. Pia, masaibu na mikasa iliyomkumba Yasmini ni ishara kuwa mtu yeyote katika jamii anaweza kukumbana na mikasa kama hiyo katika maisha. Haijalishi mtu huyo anatoka katika tabaka gani au kundi gani katika jamii kwani shida na taabu zinaweza kumpata mtu yeyote yule na akatafuta mbinu ambazo zinaweza kumsaidia kuondokana na tatizo linalomkabili. Yasmini ni kiwakilishi kizuri cha ukombozi wa fikra na utamaduni ambapo tumeona kuwa kuwa Wahindi na Waswahili ni watu wamoja na wanaweza kuishi pamoja bila tatizo lolote.

Katika sura hii tumetoa hitimisho, muhtasari na mapendekezo kwa ajili ya utafiti zaidi. Ni jambo la kawaida pale utafiti unapokamilika basi hitimisho linatolewa ili kuweza kupata picha kamili ya kile ambacho kimewasilishwa katika tasinifu nzima.

Utafiti huu ulikuwa na sura tano na kila sura imewasilishwa kwa namna inayokubalika kulingana na vigezo vilivyowekwa. Sura ya kwanza ilihusu utangulizi, sura ya pili mapitio ya kazi tangulizi na mkabala wa kinadharia, sura ya tatu ni mbinu za utafiti, sura ya nne ni uwasilishaji na uchambuzi wa data na tano ni hitimisho, muhtasari na mapendekezo. Utafiti huu ulikuwa na malengo mahususi mawili ambapo lengo mahususi la kwanza lilihusu kubainisha aina za migogoro inayojitokeza katika riwaya ya Vuta N’kuvute, lengo la pili ni kufafanua vichocheo vya migogoro katika riwaya ya Vuta N’kuvute. 
Matokeo ya utafiti yanaonyesha kuwa katika riwaya niliyoitafiti kunajitokeza migogoro ya nafsia, migogoro ya mtu na mtu, migogoro ya kifamilia na migogoro baina ya wakoloni na wapigania uhuru. Mgogoro nafsia kwa kiwango kikubwa unaonekana kumhusu sana Yasmini ambaye ndiye mhusika mkuu na chanzo cha mgogoro huwa ni kulazimishwa kuolewa na mtu ambaye yeye mwenyewe hakumpenda. Hali hii ilimfanya kuwa ni mtu ambaye anapata mateso ya ndani kwa ndani na mgogoro ukazidi zaidi pale ambapo aliamua kutoroka kwa mumewe na kuamua kurudi kwao ambapo napo pia  alikataliwa na wazazi wake kuwa yeye tayari ameshaolewa na hivyo haijuzu tena yeye kurudi nyumbani kwani si pake tena. Kukataliwa na familia yake kuna maana kuwa hawezi kukubalika kwa jamii nzima ya Wahindi na hivyo analazimika kwenda kuishi kwa Mswahili ambaye alionekana si lolote wala chochote mbele za Wahindi. Hapa mgogoro ulipanda juu na kumfanya mhusika kuwa na mgagaziko wa kisaikolojia asijue nini afanye na nini asifanye.
Pia, mgogoro nafsia tunaona kuwa umempata mhusika bwana Raza ambaye hakupata mapenzi aliyoyataraji kutoka kwa mke wake ambaye ni Yasmini. Yeye alimpenda sana Yasmini lakini Yasmini hakumpenda hata kidogo. Hali hii ilimuumiza sana bwana Raza hata akajikuta anaishi maisha ya dhiki ugenini Mombasa alikohamia akitokea Unguja kwa ajili ya kwenda kufanya biashara. Katika mazingira ya kawaida mtu mzima wa miaka 52 kupata mgogoro nafsia ni kitu kibaya sana ambacho kinaweza kumsababishia kifo au maradhi mengine makubwa zaidi. Hata hivyo, mtunzi hakuonyesha mwisho mgogoro huo pamoja na athari zake kwa bwana Raza pengine huenda tungefahamu vizuri zaidi mwisho wake ni upi.
Wengine ambao wamekumbwa na mgororo nafsia ni Bukheti pamoja na mjomba wake aliyeitwa Bashiri. Bukheti alipata mgogoro nafsia baada ya kumpenda Yasmini lakini mjomba wake akamzuia asimuoe Yasmini bali amuoe Somoye ambaye ni mpwa wake. Hali hii ilimfanya Bukheti kuwa mtu mwenye mawazo na simanzi kubwa la kutokujua achukuwe maamuzi gani. Bushiri naye alikuwa na mgogoro nafsia ambapo alikuwa akiumizwa na suala la Bukheti kumuoa Yasmini ambaye ni binti wa Kihindi na yeye alikuwa akifahamu fika kuwa Wahindi ni wabaguzi sasa itakuwaje Bukheti aoe Mhindi? Yeye alipenda sana aolewe Somoye ambaye ni mpwa wake na Bukheti naye alimuona Somoye kama ndugu yake tena wa karibu sana si vema kumuoa.
Sambamba na migogoro hii ya nafsia pia nimewasilisha juu ya migogoro ya mtu na mtu ambapo hapa tumepata mgogoro baina ya Yasmini na bwana Raza, Bukheti na Yasmini, Bashiri na Bukheti ambapo migogoro hii imenisaida sana katika kuifahamu vizuri riwaya teule na pia kuzifahamu vizuri dhamira ambazo zililengwa kwa hadhira iliyokusudiwa. Kichocheo kikubwa cha migogoro hii ni suala zima la mapenzi ambapo wapo waliolazimishwa kuozwa kwa wasiowapenda na wapo wengine ambao walipenda kuoa na kutakiwa kuoa wale ambao sio chaguo lao. Migogoro hii imesaidia kuifahamu vizuri saikolojia ya wahusika na kutusaidia kuona namna migogoro ilivyosaidia kusukuma mbele maudhui katika riwaya ya Vuta N’kuvute.
Mgogoro mwingine ambao nimeubaini katika utafiti huu ni ule wa kifamilia uliomkumba Yasmini na familia yake. Baada ya Yasmini kutoroka kwa bwana Raza huko Mombasa na kurudi Unguja alikataliwa na wanafamilia yake kuishi tena nyumbani. Mjomba wake ambaye alikuwa akiitwa Gullam alimfukuza Yasmini kama mbwa koko na kumwambia kuwa hapo si kwao tena kwa sababu tayari alikwishaolewa hivyo kumfukuza. Yasmini alipofika kwa mama yake mzazi naye pia alimfukuza na tena akimwambia kuwa atapiga kelele kuwa Yasmini ni mwizi ili watu waje wamdhuru. Kwa hakika huu ulikuwa ni mgogoro mkubwa sana ambapo wazazi wa Yasmini waliona kuwa wamedharauliwa sana kwa kitendo cha binti yao kumtoroka mume na kurudi nyumbani. Hii iliwaweka katika hali ngumu juu ya namna watu watakavyowatazama wazazi hao kwa sababu kwa mujibu wa utamaduni wao si jambo la kawaida mtoto kwenda kinyume na maelekezo ya wazazi wake. Yasmini aliwatia aibu sana na hapo ndipo pakawa na mgogoro wa kifamilia.
Mgogoro wa mwisho ambao nimeubaini ulijitokeza katika riwaya ya Vuta N’kuvute ni ule wa baina ya wakoloni na wananchi wapigania uhuru na ukombozi. Serikali ya kikoloni haikuwa tayari kutoa uhuru kwa nchi za Afrika na Tanzania na Zanzibar ikiwa ni mojawapo. Wakoloni waliona utamu wa kuendelea kunyonya rasilimali za makoloni na hivyo hawakuwa tayari kutoa uhuru kwa wananchi. Wananchi baada ya kuchoshwa na madhila na ukandamizaji unaofanywa na serikali ya kikoloni basi nao wakaamua kujipanga vizuri katika kudai uhuru kwa njia mbalimbali za kiharakati. Mapambano yalikuwa ni makali sana na yalifanikiwa kwani nchi nyingi za Afrika zilipata uhuru na kujitawala wao wenyewe.
Kwa upande wa vichocheo vya migogoro katika Vuta N’kuvute nimebaini vichocheo hivyo ni suala la mapenzi, ubaguzi, ukandamizaji na utamaduni. Mapenzi yamechukuwa nafasi kubwa katika kuchochea migogoro katika riwaya teule kwa sababu migogoro mingi chanzo chake ni mapenzi baina ya Yasmini na Raza, Yasmini na Bukheti, Yasmini na Denge na Bukheti na Somoye. Wanasaikolojia wanaeleza kuwa mapenzi ni jambo ambalo linachukua nafasi kubwa katika maisha ya binadamu na hivyo hata migogoro mingi itazuka kutokana na mapenzi. Hili tunakubaliana nalo kwani hata katika riwaya husika tumeona migogoro mingi ikijitokeza kupitia mapenzi kama kichocheo.
Suala la ubaguzi nalo tumeliona kuwa ni sehemu ya kichocheo muhimu cha migogoro katika riwaya teule ambapo tumeona Wahindi na Waswahili wakibaguana na kutengana kwa sababu ya rangi zao. Wahindi hawaoi Mswahili na Mswahili haoi Mhindi kwa sababu wao ni watu ambao wanabaguana. Hii imesababisha mgogoro mkubwa baina ya Yasmini na Wazazi wake lakini pia mgogoro nafasia kwa Yasmini ambaye sasa alilazimika kuishi na Waswahili katika maisha yake yote na kuondolewa kabisa katika jumuia ya Uhundini. Jambo hili lilimuumiza sana mhusika kwa sababu alitenganishwa na ndugu zake kwa sababu tu ya ubaguzi kwamba yeye sasa anaishi na Waswahili hivyo amepoteza sifa ya kuwa Mhindi. Hili ni jambo baya sana na ndilo ambalo limekuwa likitafuna nchi ya Afrika ya Kusini kwa miaka mingi sana na kuhatarisha maisha yao ya kila siku kwa sababu dhambi ya ubaguzi ni kubwa sana na ni mbaya sana.
 Mwisho tuliona ukandamizwaji na uminywaji wa haki za binadamu kama kichocheo muhimu cha migogoro katika riwaya teule. Wananchi wanataka kuwa huru katika nchi yao na kufaidika na rasilimali za nchi zao. Wakoloni walikuwa na kazi moja tu ya kupora rasilimali za nchi walizotawala na kupeleka nchini kwao ili wao wanufaike zaidi na rasilimali hizo na wananchi wa nchi masikini wakiteseka na umasikini. Wapigania uhuru na ukombozi na wakasema hapana imeshatosha sasa ni vema ikawa ni wananchi wenyewe wajitawale na kupata uhuru wao. Jambo hili liliwaudhi sana wakoloni na kuhakikisha kuwa wapigania uhuru wote wanashughulikiwa kisawasawa kwa kufungwa jela au kuteswa na kuwawa. Pamoja na mateso hayo lakini harakati za kudai uhuru hazikusimama mpaka pale nchi mbalimbali za Kiafrika zilipopata uhuru wake.

Kwa jumla, matokeo ya utafiti huu yamebainisha kuwa migogoro katika riwaya ina nafasi kubwa ya kusaidia kufikisha ujumbe kwa hadhira iliyolengwa. Migogoro husika imesaidia kuonesha kuwa katika jamii kuna mwingiliano mkubwa sana wa mambo pamoja na watu, hivyo ni jambo la kawaida kuwepo kwa migongano na migogoro ili kusaidia harakati za kusukuma mbele maendeleo. Ni vugumu sana kuwa muendelezo wa maisha bila ya kuwa na migogoro kwani kutokana na migogoro ndipo mambo mapya na masuluhisho mapya kuhusu maisha huibuka na kuleta mageuzi na maendeleo katika jamii. Migogoro hiyo ni ya aina zote ikiwa ni ya kijamii, kisiasa, kiutamaduni na kiuchumi. Kitu ambacho hakishauriwi sana ni mgogoro kuwa mkubwa tena hauishi na kusababisha mauaji ya raia na uharibufu wa mali za raia. Mgogoro wa aina hii hauna nafasi katika jamii kwa sababu madhara yake ni makubwa sana. Kupitia mhusika Yasmini tumeweza kufahamu kuwa migogoro inaweza kuwakutanisha watu ambao hapo awali wasingeliweza kukutana kwa namna yoyote ile. Kukutana kwa Mwajuma na Yasmini na kuishi pamoja ni zao la mgogoro baina ya Yasmini na familia yake na walipomfukuza ndipo alikwenda kwa Mawajuma na wakaanza kuishi pamoja. Ingawa Yasmini alitengwa kwao lakini aliwadhihirishia Wahindi na hata Waswahili kuwa wao ni wamoja na wanaweza kuishi pamoja bila tatizo lolote lile.

Mapendekezo yaliyotolewa katika utafiti huu ni kwamba, utafiti kama huu ufanywe katika riwaya nyingine za Shafi Adam Shafi ili kuona namna migogoro inavyojengwa ndani ya riwaya zake. Sambamba na hilo, unaweza kufanywa utafiti ambao utaangalia athari za migogoro hiyo kwa jamii kama inavyowasilishwa katika riwaya husika.
Pia, utafiti kama huu unaweza kufanywa katika riwaya za watunzi wengine wa riwaya za kisasa na kimapokeo kwa lengo la kulinganisha na kulinganua. Hii itatusaidia kuona ufanano na utofautiano wa ujengaji wa migogoro katika riwaya za kisasa na kimapokeo.

